
N0. E-75    TARIKI 29 NZERI - 5 UKWAKIRA 2026      RPC   P.O.BOX  3854 KIGALI-RWANDA    TEL: +250  785 474 045    E-mail: info@rpc.rw    Ikiguzi  1000 Frw

2

Perezida Kagame 
yasabye abayobozi 
kurinda abaturage 
guhora bikoreye 
ibibazo

AMAKURU

10

UBUKUNGU

SOMA IMVAHO NSHYA, IGUHE AMAKURU  AGEZWEHO BURI MUNSI

U Rwanda 
rwemerewe miliyari 
26,6 Frw yo kubaka 
ibyumba bikonjesha

14

MU NTARA

Toni 40 000 za peteroli 
u Rwanda rwatumije 
mu mahanga zageze 
ku cyambu cya 
Mombasa

AMAKURU

7

KOMEZA KU RUP.3
KOMEZA KU RUP.3

MINEDUC yashimye abarimu ku 
Munsi Mpuzamahanga wa Mwarimu

MINEDUC yashimye ubwitange n’urukundo by’abarimu barerera u Rwanda

NGABOYABAHIZI Protais

I myaka 90 irashize 
ubuhinzi bw’ibireti buge-
jejwe mu Rwanda nka 

kimwe mu bihingwa byin-
jijwe mu gihugu n’abakoloni 
b’Ababiligi mu mwaka wa 1936. 
Ni kimwe mu bihingwa bishya 
byazanywe nabo bakoloni, kuri 
ubu bifite umumaro mu kwinji-

riza benshi amafaranga atubutse 
ndetse binatanga umusaururo 
mu gukora imiti itanga ibisubizo 
binyuranye. 

Kuva Leta yatangira gushyira 
imbaraga nyinshi mu buhinzi bw’ibi-
reti nk’igihingwa ngengabukungu 
mu mwaka wa 1963 kugeza n’uyu 
munsi, Intara y’Iburengerazuba 

iracyafite ibice byinshi bihingwamo, 
abaturage bakaba bavuga ko bikiri 
isoko y’ubukire no guhindura imib-
ereho yabo. 

Mu bice bimwe by’Intara y’Ibu-
rengerazuba, ubuhinzi bw’ibireti 
bwabaye isoko y’amafaranga 
n’akazi ku baturage, aho ababukora 
bavuga ko amafaranga bakuramo 

yabafashije kugura amasambu, 
kubaka inzu, kwishyurira abana 
amashuri kugeza muri kaminuza 
no kugura amatungo.

Abahinzi bo mu Turere twa 
Rubavu na Nyabihu bavuga ko 
mbere yo gutangira guhinga 

Ibireti biracyari isoko y’ubukire nyuma y’imyaka 90 bigeze mu Rwanda

Abashoramari bere-
keje amaso i Huye, 
amacumbi n’in-
ganda bishobora 
kwiyongera

SHEMA Ivan

M inisiteri y’Ubu-
rezi (MINEDUC) 
yashimiye abarimu 

b’u Rwanda ku bwitange 
n’urukundo bagaragaza mu 
kazi kabo ka buri munsi, 
bafasha abana kugira 
ubumenyi n’icyizere cyo 
kubaka ejo hazaza n’ah’igi-
hugu muri rusange.

Minisiteri yabitangaje ku wa 
Mbere, ubwo u Rwanda rwifa-
tanyije n’ibindi bihugu byo 
hirya no hino ku Isi kwizihiza 
Umunsi Mpuzamahanga wa 
Mwarimu uba buri tariki ya 5 
Ukwakira, Minisitiri w’Uburezi, 
Nsengimana Joseph, yagize ati: 
“Mbashimiye kuba mwara-
hisemo inshingano y’agaciro yo 
kurerera u Rwanda, mugategura 
ejo hazaza harwo. Mbashimiye 
ubumenyi mutanga, igihe n’im-
baraga mushyira mu kwigisha, 
ndetse n’urukundo mukorana 
uyu murimo.”

Yibukije ko buri wese aba afite 
umwarimu umwe yibuka 
wagize uruhare rukomeye 
mu buzima bwe, amugaruriye 
icyizere cyangwa amwereka ko 
ashobora kugera kure kurusha 
uko yabitekerezaga.

Minisitiri Nsengimana yakomeje 
ashimangira ko umurimo wa 
mwarimu utarangirira mu 
ishuri gusa, ahubwo ugira 
uruhare mu kubaka umuntu 
no kubaka igihugu. Yijeje ko 
MINEDUC izakomeza gukora 
ibishoboka byose kugira ngo 
umwarimu yitabweho, ahabwe 
agaciro kandi akore mu buryo 
bumufasha gutanga umusaruro.

TWAGIRA Wilson

Perezida wa Repubu-
lika y’u Rwanda, Paul 
Kagame, yasabye abayo-

bozi gushyira imbaraga mu 
gukemura ibibazo abaturage 
bafite, aho guhora babyiko-
reye nyamara byagombye 
gukemurwa bitarambiranye.

Yabigarutseho ku wa 2 Ukwakira 
2026, ubwo yakiraga indahiro 
y’abagize Inteko Ishinga Amat-
egeko babiri, ari bo Senateri 
Gasamagera Wellars na Depite 
Niyonshuti Ben, uhagarariye 
urubyiruko mu Mutwe w’Abade-
pite.

Uyu muhango wabereye mu Biro 
by’Umukuru w’Igihugu Village 
Urugwiro, aho abo bayobozi 
barahiriye imbere ya Perezida 
wa Repubulika, biyemeza kuzuza 
neza inshingano bahawe no guko-
rera Igihugu mu buryo buboneye.

Mu butumwa yabahaye Perezida 
Kagame yabasabye gukoresha 
ubumenyi n’ubushobozi bafite 
mu kuzuza inshingano bahawe, 
cyane cyane mu gushakira 
ibisubizo ibibazo abaturage 
bahura na byo.

Yavuze ko abayobozi badak-
wiye kurebera ibibazo abaturage 
bafite, ahubwo ko bagomba 
kugira uruhare mu kubishakira 
ibisubizo mu gihe gikwiriye.

Ati: “Ibibazo abaturage baba bafite 
bigomba gukemurwa, kugira 
ngo  bareke guhora babyikoreye. 
Ahari ibigoranye, abantu bafa-
tanye kubishakira ibisubizo. 

Amikoro kenshi aba adahagije 
ariko nubwo adahagije uhera ku 
bishoboka akaba ari byo ukemura, 
ugashakisha andi mikoro 
aganisha ku byo udashoboye 
gukemura uwo mwanya.”1994

Perezida Kagame kandi yasabye 
abayobozi barahiye uyu munsi, 
kimwe n’abandi barahiye mu 
minsi yashize cyangwa bazara-
hira mu gihe kiri imbere, kuzuza 
inshingano bemeye kandi baka-
zikora uko bikwiye.

Yagaragaje ko inshingano z’aba-
yobozi zitagomba kugarukira ku 
rwego rumwe, ahubwo ko buri 
rwego rugomba kugira uruhare 
mu gukemura ibibazo biban-
gamiye imibereho y’abaturage, 
hakoreshejwe ububasha n’ubu-
menyi rufite.

Senateri Gasamagera Wellars 
yashyizweho n’Ihuriro ry’Imitwe 
ya Politiki yemewe mu Rwanda, 
hashingiwe ku biteganywa n’am-
ategeko. Urukiko rw’Ikirenga 
rwemeje kandidatire ye ku wa 25 
Nzeri 2026.

Naho Niyonshuti Ben yatowe 
n’Inama y’Igihugu y’Uruby-
iruko kugira ngo ahagararire 
urubyiruko mu Nteko Ishinga 
Amategeko, Umutwe w’Abade-
pite, hashingiwe ku biteganywa 
n’amategeko agenga amatora.

Depite Niyonshuti asimbuye Hon 
Vénuste Icyitegetse weguye mu 
nshingano  muri Kamena 2026. 
Mu gihe Senateri Gasamagera 
Wellars yasimbuye nyakwigen-
dera Donatille Mukabarisa.

Perezida Kagame yasabye 
abayobozi kurinda abatu-
rage guhora bikoreye ibibazo

Perezida Paul Kagame yasabye abayobozi kwihutira gukemura ibibazo 
biremereye abaturage

TWAGIRA Wilson

M i n i s i t i r i 
w’Ubumwe 
bw’Abanyar-

wanda n’Inshingano    
M b o n e r a g i h u g u 
(MINUBUMWE),Dr. 
Bizimana Jean 
Damascène, yatangaje 
ko igipimo cy’Ubumwe 
n’Ubudaheranwa mu 
Rwanda cyazamut-
seho 13% kuva mu 
mwaka wa 2010 kugeza 
mu 2025.

Yasobanuye ko iki 
gipimo kigaragaza 
ishusho nziza Aban-
yarwanda bakwiye 
kwishimira, ariko 
bagakomeza gushyira 
imbaraga mu kubung-
abunga no kurushaho 
kwimakaza Ubumwe 
n’Ubudaheranwa.

Ubusanzwe, ukwezi 
k’Ukwakira buri mwaka 
ni ukwezi kwahariwe 
kuzirikana Ubumwe 
n ’ U b u d a h e r a n w a 
by’Abanyarwanda. Ni 
umwanya Abanyar-
wanda bose basabwa 
kwisuzuma, bakaganira 
ku ntambwe imaze 
guterwa mu rugendo 
rw’Ubumwe n’Ubu-
daheranwa, inzitizi 
zikigaragara ndetse n’in-
gamba zo kuzikemura.

Mu kiganiro yahaye 
RBA ku wa Kabiri 
tariki ya 29 Nzeri 2026, 
Minisitiri w’Ubumwe 
b w ’ A b a n y a r w a n d a 
n’Inshingano Mboner-
agihugu, Dr. Bizimana 
Jean Damascène, 
yasabye buri Munyar-
wanda gufata uku kwezi 
nk’umwanya wihariye 
wo gutekereza ku 
buzima bw’Igihugu.

Yavuze ko u Rwanda 
rwanyuze mu bihe byiza 
n’ibibi, by’umwihariko 
mu gihe cya Jenoside 
yakorewe Abatutsi mu 
1994, ndetse n’ingaruka 
zayo zikaba zikiga-
ragara.

Ati: “Nk’ubu tariki ya 
1 Ukwakira u Rwanda 
ni bwo urubyiruko 
r w ’ A b a n y a r w a n d a 
rwatangije urugamba 
rwo kubohora Igihugu, 
ni na bwo Leta y’icyo 

gihe yabonye urwitwazo rwo 
gutangira imyiteguro ya Jeno-
side yakorewe Abatutsi kandi 
ingaruka zishingiye kuri iyo 
Jenoside ziracyahari. Tugomba 
rero gufata umwanya tugate-
kereza ku buzima bw’Igihugu, 
icyerekezo ndetse n’urugendo 
rwo kukirinda no gufatanyiriza 
hamwe kucyubaka.”

Hari Uturere tukigaragaramo 
ingengabitekerezo ya Jeno-
side

Minisitiri Dr. Bizimana yavuze 
ko hakiri Uturere turimo abantu 
bafite imyumvire n’ibisigisigi 
bikomoka ku mateka mabi y’u 
Rwanda, bikaba bikibangamiye 
Ubumwe n’Ubudaheranwa.

Ati: “Ni Uturere turimo abagifite 
imyumvire ndetse n’ibisi-
gisigi bikomoka ku mateka 
mabi, igipimo kitwereka ko 
hari abantu bakuru bagis-
abwe n’urwango kugeza ubu 
bikibangamiye ubumwe n’ubu-
daheranwa. 

Gusa hari icyizere cy’uko dufite 
abakiri bato mu rubyiruko 
badafite ibibazo by’ingenga-
bitekerezo, ahubwo turasaba 
ko ari bo bagira uruhare mu 
guhindura ababyeyi babo 
maze bakitandukanya n’ibite-
kerezo byabo bishaje bishobora 
gusubiza abantu inyuma ku 
ntambwe nziza yari imaze 
kugerwaho.”

Umuturage witwa Tuyizere 
Samson, ukomoka mu Kagari 
ka Nonko, mu Murenge wa 
Nyarugunga, mu Karere ka 
Kicukiro, avuga ko urubyiruko 
rudakwiye gutega amatwi 
abantu bakuru bagifite imyum-
vire ya kera ishobora gusubiza 
u Rwanda inyuma.

Ati: “Aho bigeze twarisoba-
nukiwe nk’abantu bize kandi 
bamaze gusobanukirwa aho 
IIgihugu cyacu cyavuye naho 
kigeze. Rero uko byagenda kose 
tuzatanga umusanzu wacu 
mu kubaka Igihugu no guteza 
imbere icyatuma ubumwe 
n’ubwiyunge mu gihugu cyacu 
bugerwaho.”

Ukwezi k’Ubumwe n’Ubuda-
heranwa muri uyu mwaka wa 
2026 kuje mu gihe u Rwanda 
ruri muri Gahunda ya Kabiri 
y’Igihugu yo Kwihutisha Iter-
ambere (NST2). Ni umwanya wo 
kwisuzuma no gufata ingamba 
zo gukomeza kwimakaza 
amahitamo y’Abanyarwanda 
yo kuba umwe no gushyira 
imbere ibibahuza, bibafasha 
kwihuta mu iterambere.

Muri uku kwezi hazaba 
ibiganiro bitandukanye mu 
Turere twose tw’Igihugu, 
harimo n’ibizahuza Abanyar-
wanda baba mu mahanga.

Intego z’ukwezi k’Ubumwe 
n’Ubudaheranwa ni ugusu-
zuma intambwe imaze guterwa 
mu rugendo rw’Ubumwe 
n’Ubudaheranwa bw’Aban-
yarwanda aho batuye, aho 
bakorera no mu muryango 
mugari, harebwa ibyagezweho 
n’inzitizi zikigaragara.

Ni umwanya kandi wo guso-
banukirwa uruhare rw’umuco 
nyarwanda, indangagaciro na 
kirazira mu kugira imyumvire, 
imitekerereze, imyitwarire 
n’imikorere ihamye, ndetse no 
gufata ingamba zo gukumira 
no gukemura ibibazo bikiga-
ragara bibangamiye ubumwe 
n’ubudaheranwa mu mury-
ango nyarwanda.

Ubumwe n’ubudaheranwa mu 
Rwanda byazamutseho 13%

Minisitiri w’Ubumwe bw’Abanyarwanda n’Inshingano Mboneragihugu 
(MINUBUMWE), Dr. Bizimana Jean Damascène

IBIKURIKIRA URUP.1

MINEDUC yashimye abarimu ku Munsi Mpuzamahanga wa Mwarimu

IBIKURIKIRA URUP.1 Ibireti biracyari isoko y’ubukire nyuma 
y’imyaka 90 bigeze mu Rwandaibireti hari ibyo batashoboraga 

kubona, ariko ko kubihinga kinyam-
wuga no kwizigamira amafaranga 
babikuramo byatumye bagira 
ubushobozi bwo gushora imari mu 
bindi bikorwa bibateza imbere.

Iki gihingwa kandi gitanga imirimo 
ku bandi baturage bakora mu 
mirima y’ibireti, cyane cyane mu 
gihe cyo gutera, kwita ku bihingwa 
no gusarura.

Habarurema Emmanuel, wo mu 
Murenge wa Kabatwa, mu Karere 
ka Rubavu, avuga ko yatangiye 
guhinga ibireti afite imyaka 19, 
akaba avuga ko amafaranga 
yagiye akura muri ubu buhinzi 
yamufashije gutera intambwe mu 
buzima, harimo kubona inkwano 
yakoye umugore we no kubaka inzu 
nziza.

Yagize ati: “Natangiye guhinga 
ibireti nkiri muto, mfite imyaka 19. 
Mu byo nakuye mu bireti harimo 
amafaranga nakuyeho inkwano 
nakoye umugore wanjye. Ubu mfite 
inzu nziza niyubakiye ifite agaciro 
ka miliyoni umunani z’amafaranga 
y’u Rwanda.”

Habarurema avuga ko n’ubu ibireti 
ari isoko y’amafaranga afasha 
umuryango we mu bikorwa bitan-
dukanye, birimo kwishyurira 
abana amashuri, ubwisungane mu 
kwivuza no kwizigamira.

Avuga ko amaze no gukoresha 
amafaranga akura muri ubu 
buhinzi mu kugura amasambu, ubu 
akaba ahinga ibireti ku buso bwa 
kimwe cya kabiri cya hegitari.

Yagize ati: “Kuri ubu mfite igice 
cya hegitari cy’ibireti. Mu mwaka 
nshobora gusaruramo ibiro bigera 
kuri 500. Iyo ikilo kigurwa amafa-
ranga 1 350, bishobora kunyinjiriza 
amafaranga agera kuri 675 000.”

Uyu muhinzi avuga ko ibireti bita-
musaba imirimo myinshi nk’ibindi 
bihingwa, cyane cyane ugereranyije 
n’ibirayi, avuga ko byo bisaba guko-
resha imiti no kubyitaho mu buryo 
bwihariye.

Ndizihiwe Laurent, undi muhinzi 
wo mu Murenge wa Busasamana 
mu Karere ka Rubavu, avuga ko 
amaze imyaka igera kuri 40 ahinga 
ibireti, kandi ko iki gihingwa cyam-
ufashije guhindura ubuzima bwe 
n’ubw’umuryango we.

Avuga ko yatangiye kubihinga afite 
imyaka 23, icyo gihe nta sambu yari 

afite uretse akarima gato yari yara-
hawe n’umubyeyi we.

Yagize ati: “Mbere y’uko ntangira 
guhinga ibireti, naryaga ari uko 
mvuye gukorera abandi. Nakore-
raga abantu imirimo y’ubuhinzi, 
nkikorera ibirayi byabo. Nta sambu 
nari mfite uretse akarima gato 
nari narahawe n’umubyeyi, n’ako 
nakubatsemo inzu.”

Avuga ko amafaranga yagiye akura 
mu bireti yamufashije kugura 
amasambu, ubu akaba ahingamo 
ibirayi n’ibindi bihingwa, ndetse 
akaba yarashoye n’ahandi mu 
gutera amashyamba.

Ikindi yishimira ni uko yabashije 
kwishyurira abana be amashuri 
kugeza ku rwego rwa kaminuza 
n’amashuri makuru.

Yagize ati: “Abana banjye batatu 
barangije kaminuza n’amashuri 
makuru biga mu mashuri yigenga. 
Nubatse n’inzu iri ku muhanda 
Nyabihu-Rubavu. Ibyo byose 
mbikesha cyane cyane amafaranga 
nakuye mu bireti n’uko nize kwiz-
igamira.”

Uyu muhinzi avuga ko hari bagenzi 
be bakomeje gusuzugura ubu 
buhinzi, nyamara asanga kubwi-
taho bishobora gufasha umuryango 
kuva mu bukene ukagera ku iter-
ambere.

Yagize ati: “Ubuhinzi bw’ibireti 
bwaduhinduriye imibereho. Hari 
bagenzi bacu bakomeje guseta 
ibirenge muri ubu buhinzi, kandi 
ibyo bituma batinda gutera imbere. 
Umuntu akwiye kubukora neza, 
akabufata nk’akazi ke kamutunze.”

Imirimo iba mu bireti nticogora

Ibireti ntibyabaye isoko y’ama-
faranga ku babihinga gusa, kuko 
n’abaturage babikoramo imirimo 
bavuga ko bibafasha kubona amafa-
ranga yo kwiteza imbere.

Mwiseneza Ancille wo mu Kagari 
ka Myuga, Umurenge wa Kabatwa, 
mu Karere ka Rubavu, avuga ko 
amaze imyaka itanu akora mu 
mirima y’ibireti, aho atunganya 
aho bizahingwa, ndetse akanakora 
imirimo yo kubisarura. Avuga ko 
amafaranga amaze kubona muri 
iyi mirimo yamufashije kugura 
isambu, inka n’intama.

Yagize ati: “Maze imyaka itanu 
nkora muri iyi mirima. Iyo ndi 
guhinga mpembwa amafaranga y’u 
Rwanda 1 500 ku munsi. Mu gihe 
cyo gusarura, iyo nujuje ibase imwe 
na bwo mpembwa 1 500. Hari igihe 
nshobora gukorera amafaranga 
agera ku 9 000 bitewe n’imbaraga 
nkoresheje.”

Mwiseneza avuga ko mu myaka 
itanu amaze muri iyi mirimo, 
amaze kugura isambu ifite agaciro 
k’amafaranga y’u Rwanda 300 000 
Frw, inka y’agaciro ka 250 000 Frw 
ndetse n’intama esheshatu.

Yagize ati: “Ibyo byose nabigezeho 
mbikesha kwizigamira amafaranga 
nkura muri iyi mirimo. Ibireti ni 
zahabu yo muri aka gace, kuko 
biduha akazi n’amafaranga.”

Horizon SOPYRWA, Ikigo gitung-
anya Ibireti bikomoka ku burabyo 
bwa  Chrysanthemum  (Pyre-
thrum) bikavamo imiti yica udukoko, 
ivuga ko kongera umusaruro no 
guhinga ibireti kinyamwuga biri 
mu byatumye imibereho y’ababi-
hinga izamuka.

Umuyobozi Mukuru wa Horizon 
SOPYRWA, Gabriel Bizimungu 
avuga ko impinduka zigaragara mu 
mibereho y’abahinzi b’ibireti.

Yagize ati: “Aho Horizon SOPYRWA 
ishyiriye ingufu mu gushishikariza 
abahinzi gukora buhinzi bwa 
kinyamwuga ku bireti, bigaragara 
koko ko byabahinduriye ubuzima. 
Usanga umuhinzi w’ibireti atuye 
ahantu heza, mu nzu nziza, abana 
be biga amashuri meza, mbese 
ubona abayeho neza.”

Abahinzi b’ibireti bashimirwa 
borozwa inka 

Bizimungu avuga ko bifuza ko 
abahinzi bakomeza kongera 
imbaraga muri ubu buhinzi, 
anavuga ko hari gutekerezwa 
ku buryo igiciro cy’umusaruro 
cyakongerwa.

Yagize ati: “Twifuza ko bakongera 
ingufu muri ubu buhinzi kandi 
ntibagire impungenge, kuko Inama 
y’Ubutegetsi na yo iri gutekereza 
uburyo igiciro cyakongerwa, kuko 
muri iyi minsi bigaragara ko n’ib-
intu ku masoko byahenze.”

Avuga ko umusaruro w’ibireti 

wiyongereye, mu gihe abahinzi 
bahabwa imbuto nziza ku buntu 
ndetse bagashishikarizwa kongera 
umusaruro binyuze mu bihembo.

Yagize ati: “Kuri ubu abahinzi 
bahabwa imbuto nziza ku buntu, 
aho dutanga na toni zigera ku 10. 
Ikindi ni uko abahinzi bongereye 
imbaraga mu buhinzi bw’ibireti 
kubera ko umuhinzi wa mbere 
ahabwa ibihembo birimo n’inka 
n’ibindi, ibi rero bituma ubuhinzi 
bw’ibireti buhabwa agaciro ku 
babukora.”

Bizimungu avuga ko abahinzi 
bagera kuri 400 bamaze guhabwa 
inka, zikaba zibafasha kubona ifum-
bire y’imborera ndetse n’amata mu 
miryango.

Guverineri w’Intara y’Iburenger-
azuba, Ntibitura Jean Bosco avuga 
ko ibireti biri mu bihingwa ngeng-
abukungu bifasha abaturage 
kuzamura imibereho yabo, cyane 
cyane mu bice by’Intara bihing-
wamo iki gihingwa.

Yagize ati: “Ubuhinzi bw’ibireti 
bwateye imbere ku bahinzi bo muri 
imwe mu Mirenge igize Uturere twa 
Rubavu na Nyabihu. Ni kimwe mu 
bihingwa ngengabukungu byinjiza 
amadovize mu gihugu.”

Guverineri Ntibitura avuga ko 
ubu buhinzi bwatumye bamwe 
mu baturage bava ku rwego rwo 
gushaka akazi k’igihe gito bakagera 
ku rwego rwo gutanga akazi ku 
bandi.

Yagize ati: “Abahinzi babyo kuri 
ubu bazamuye imyumvire kurusha 
mu minsi yashize, kuko byabagan-
ishije ku iterambere rifatika. Hari 

umuturage ukubwira ko mbere 
y’uko ahinga ibireti yari umuntu 
urya ari uko aciye inshuro, ariko 
kuri ubu nawe akaba atanga akazi.”

Asaba abahinzi gukomeza gufata 
neza umusaruro no gukurikiza 
inama bahabwa n’abashinzwe 
ubuhinzi.

Yagize ati: “Icyo nasaba abahinzi 
ni ugukomeza gufata umusaruro 
neza no kuwutegura, ari na yo 
mpamvu Horizon SOPYRWA itanga 
ibikoresho byo kwanikaho no 
gushyiramo umusaruro, no kumva 
inama bagirwa n’abagoronome.”

Imibare yatanzwe n’ubuyobozi 
bwa Horizon SOPYRWA igaragaza 
ko umusaruro w’ibireti wagiye 
wiyongera mu myaka ya vuba. Mu 
mwaka wa 2024 hasaruwe toni 1 
488 z’ibireti, mu mwaka wa 2025 
hasarurwa toni 1 620. Ku bijyanye 
n’amafaranga yinjira mu gihugu, 
umusaruro wo mu 2025 havuzwe ko 
winjije miliyoni 10 z’amadolari, mu 
gihe hateganyijwe ko mu mwaka 
wa 2026 ushobora kwinjiza mili-
yoni 11 z’amadolari ya Amerika.

Kuri aba bahinzi, ibireti ntibikiri 
igihingwa cyo guhinga no gusarura 
gusa, ahubwo babifata nk’umu-
tungo ubafasha kubaka ubuzima 
burambye.

Kugura ubutaka, kubaka inzu nziza, 
kwishyurira abana amashuri, kwig-
urira amatungo no kubona akazi ni 
zimwe mu mpinduka aba baturage 
bavuga ko bagezeho babikesha iki 
gihingwa.

Mu gihe ubuhinzi bw’ibireti 
bukomeje kongera umusaruro, 
abahinzi bavuga ko gukomeza 
kubukora kinyamwuga, kwiz-
igamira no gushora amafaranga 
bakuramo mu bikorwa by’iteram-
bere ari byo bishobora gutuma 
inyungu z’iki gihingwa zirushaho 
kugera ku miryango myinshi.

Habarurema avuga ko ku mwaka yinjiza agera ku bihumbi 600 abikesha 
ubuhinzi bw’ibireti

Uyu mwaka, insanganya-
matsiko y’uyu munsi igira 
iti: “Gushyigikira abarimu: 
imyaka 60 yo kurengera 
umwuga w’uburezi, kuwu-
teza imbere no gutegura 
ahazaza hacu.”

Mu butumwa MINEDUC 
yanyujije ku mbuga nkora-
nyambaga, yagaragaje ko buri 
ntsinzi y’umunyeshuri iba ifite 
umwarimu wamubaye hafi, 
akamufasha gutera intambwe.

Umunsi Mpuzamahanga wa 
Mwarimu washyizweho mu 

1966 ubwo UNESCO yasinyaga 
inyandiko igena uburengan-
zira n’inshingano z’abarimu, 
utangira kwizihizwa mu 1994. 
Uyu mwaka wahuriranye 
n’isabukuru y’imyaka 60 
y’ayo mabwiriza, ari na yo 
atangiye kuvugururwa kugira 
ngo ajyane n’ibibazo bishya 

byugarije uburezi, birimo 
ikoranabuhanga, imihind-
agurikire y’ibihe n’uburezi 
budaheza.

Imibare y’Ikigo cy’Igihugu 
Gishinzwe Uburezi bw’Ibanze 
(REB) igaragaza ko mu Rwanda 
hari abarimu basaga ibihumbi 

110 bigisha mu mashuri y’in-
shuke, abanza n’ayisumbuye. 
Ni mu gihe hakomeje gushy-
irwa imbaraga mu kuzamura 
imibereho yabo no kubatera 
ishema mu murimo wo kure-
rera igihugu.

NTAWITONDA Jean Claude

U Rwanda na Kenya 
byiyemeje kurushaho 
kwimakaza ubutwere-

rane bw’inzego zitandukanye 
mu nyungu z’abaturage 
b’ibihugu byombi, ukaba ari 
umwanzuro wagarutsweho 
mu ruzinduko rwa Amb. Fidelis 
Mironko, Umunyamabanga 
Uhoraho muri Minisiteri 
y’Ububanyi n’Amahanga 
n’Ubutwererane (MINAFFET) 
n’itsinda ryari rimuherekeje.

Inzego z’ubufatanye zagaruts-
weho muri urwo ruzinduko 
harimo izo Amb Mironko yasuye 
nk’Ishuri Rikuru rya Gisirikare 
rya Kenya (NDC), Ishuri ryigisha 
Imiyoborere muri Kenya (KSG) 
ndetse n’Ishuri Rikuru ryigisha 
Ububanyi n’Amahanga. 

Mu Ishuri Rikuru ryigisha Imiy-
oborere, Amb. Mironko n’itsinda 
ryamuherekeje muri urwo 
ruzinduko, bagenzuye ishyirwa 
mu bikorwa ry’amasezerano 
ateganywa hagati y’urwo rwego 
n’Ikigo gihugura Abakozi ba Leta 
mu Rwanda (Rwanda Manage-
ment Insitute/RMI).

Biteganyijwe ko aya masezerano 
nasinywa azafasha mu 
guhererekanya ubumenyi n’ubu-
nararibonye, amahugurwa ya 
kinyamwuga, kongera ubush-
obozi bw’abakora mu nzego za 
Leta zitandukanye ndetse n’ibigo 
byo mu bihugu byombi bikigi-
ranaho. 

Umuyobozi w’Ishuri Rikuru 
ryigisha Abayobozi muri 

Kenya, Prof. Nura Mohamed 
yavuze ko iryo shuri rigira 
uruhare rukomeye mu kuba-
kira ubushobozi abakozi ba 
Leta mu kubafasha kwihuta mu 
gukemura ibibazo by’abaturage 
no gutanga serivisi zihamye, 
byose bikaba bitanga umusaruro 
ku iterambere ry’Igihugu. 

Intumwa z’u Rwanda zanasuye 
Ishuri Rikuru rya Gisirikare 
riherereye ahitwa Karen, aho 
zakiriwe n’Umuyobozi waryo 
Lt. Gen. Juma Mwinyikai waba-
sobanuriye inshingano zaryo, 
amasomo ryigisha ndetse 

TWAGIRA Wilson

M inisitiri w’Intebe Dr. 
Nsengiyumva Justin 
yatangaje ko ubwiz-

igame bw’Igihe Kirekire ya 
EjoHeza ikomeje kugaragaza 
impinduka nziza mu buryo 
Abanyarwanda bakomeje 
kwiyongera mu guteganyiriza 
ahazaza habo. Yagaragarije 
abagize Inteko ishinga Amat-
egeko ko abatanga umusanzu 
bavuye ku 19 000 mu mwaka wa 
2019 bagera kuri miliyoni enye 
mu mwaka wa 2025.

Muri icyo gihe, amafaranga bazig-
amye yageze kuri miliyari 49 
z’amafaranga y’u Rwanda mu 
mwaka wa 2019 avuye kuri mili-
yoni 80 z’amafaranga y’u Rwanda 
mu mwaka wa 2019.

Ubwo yagezaga ubutumwa ku 
bagize Inteko Ishinga Amate-
geko ibikorwa bya Guverinoma 
y’u Rwanda mu guteza imbere 
urwego rw’imari ku wa Gatanu 
tariki ya 2 Ukwakira 2024, yavuze 
ko iyo mibare ifite igisobanuro 
kirenze umubare w’abitabiriye iyi 

gahunda kuko ari intambwe mu 
kubaka umuco wo guteganyiriza 
ejo hazaza, abaturage bakagira 
uruhare mu kubaka umutekano 
w’imari w’ingo n’uw’Igihugu muri 
rusange.

Yagize ati: “Kuba Abanyarwanda 
bamaze gutanga umusanzu 
ujyanye n’ubwizigame muri 
Ejo Heza bariyongereye, bifite 
igisobanuro kirenze umubare 
w’abitabiriye iyi gahunda kuko 
ni intambwe mu kubaka umuco 
wo guteganyiriza ejo hazaza 
no gutuma abaturage bagira 
uruhare mu kubaka umutekano 
w’imari w’ingo n’uw’Igihugu muri 
rusange.”

Ku birebana n’iterambere ndetse 
n’ubwiyongere bw’isoko ry’imari 
n’imigabane, Minisitiri w’Intebe 
asanga ari bumwe mu buryo bwiza 
bwo gukusanya imari y’igihe kire-
kire. Kugeza ubu, ibigo biri ku 
isoko ry’imari n’imigabane byari-
yongereye, biva kuri kimwe mu 
2017 bigera ku 10, bigizwe n’bigo 
bitanu by’imbere mu Gihugu na 
bitanu byo hanze. 

Ati: “Ibigo byariyongereye kuva 
mu 2017 bigera ku icumi, bigizwe 
na bitanu by’imbere mu gihugu 
n’ibindi bitanu byo hanze, byonge-
reye amahitamo y’aho ibigo bikura 
igishoro kandi binatanga uburyo 
bwagutse bwo guhuza abashora-
mari n’ibikorwa by’ubukungu.”

Icyizere ku kibazo cy’amata

Asobanurira Imitwe yombi y’aba-
gize Inteko Ishinga Amategeko 
igisubizo ku kibazo cy’amata 
kimaze igihe ari ingume, ndetse 
n’ibiciro byayo bikaba byara-
tumbagiye,   Minisitiri w’Intebe 
yatangaje ko ikibazo cy’ibura 
ry’amata cyagaragaye ku isoko 
mu mezi ashize kigiye gukemuka, 
nyuma y’uko icyorezo cyari cyiba-
siye amatungo gihashyijwe ndetse 
n’imvura ikongera kugwa.

Akaba yabwiye Inteko Ishinga 
Amategeko ko ihindagurika 
ry’ibihe n’icyorezo cy’amatungo 
biri mu byatumye umukamo ugab-
anyuka, cyane cyane mu mezi abiri 
ashize.

n’uruhare ritanga mu kubaka 
ubushobozi bw’abayobozi 
bakuru mu Ngabo za Kenya. 

Yababwiye ko iryo shuri rina-
tanga ubumenyi ku basirikare 
baturutse mu bihugu bitan-
dukanye, anahamya ko hari 
n’abasirikare bakuru b’u Rwanda 
baryizemo kimwe n’abandi 
bakozi baturutse muri Minisiteri 
n’ibindi bigo bitandukanye bya 
Leta y’u Rwanda. 

Amb. Mironko yavuze ko u 
Rwanda ruha agaciro ubunarari-
bonye bwa Kenya mu guteza 

imbere imiyoborere ihamye no 
kubaka ubushobozi bw’inzego, 
bityo bikwiriye ko impande 
zombi zirushaho gufatanya 
no kurebera hamwe inzego 
z’ubutwererane mu bijyanye 
n’ubuyobozi, kubaka ubush-
obozi bw’abakozi, ubucuruzi, 
umutekano n’igisirikare ndetse 
na gahunda zihuriweho z’ubu-
rezi. 

Ubwo basuraga Ishuri Rikuru 
ryigisha Ububanyi n’Ama-
hanga, intumwa z’ Rwanda 
zasobanuriwe uburyo Kenya 
itanga amahugurwa mu bya 
dipolomasi ndetse n’uburyo 
bazamura ubumenyi bw’um-

U Rwanda na Kenya byiyemeje 
kwagura ubutwererane bw’inzego

wuga mu mirimo ya Leta. 
Ibiganiro bagiranye byibanze 
ku guhererekanya ubumenyi 
n’ubunararibonye no kwigira ku 
mikorere y’iryo shuri.  

Impande zombi ziyemeje guko-
meza gushyigikira umubano 
uzira amakemwa hagati 
y’ibihugu byombi, ndetse 
zinagaragaza ukwiyemeza mu 
kurushaho kwagura ubumenyi 
n’ubunararibonye binyuze mu 
kubihererekanya no kurushaho 
kwimakaza ubutwererane hagati 
y’ibihugu byombi binyuze mu 
mahugurwa y’ibya dipolomasi, 
imitangire ya serivisi za Leta no 
mu kongerera abakozi ubush-
obozi.

Ubwizigame muri EjoHeza bugeze kuri miliyari 49 Frw

Yavuze ko icyo cyorezo cyamaze 
guhagarikwa, amasoko y’ama-
tungo akaba yarafunguwe, mu gihe 
ibiciro by’ibiyakomokaho nk’in-
yama byatangiye kugabanyuka. 
Ati: “Dufite icyizere cy’uko amata 
na yo agiye kongera kuboneka 
kubera ko imvura yatangiye 
kugwa.”

U Rwanda na Kenya byiyemeje kurushaho kwimakaza ubutwererane 
mu nzego zitandukanye

Iki kibazo cy’amata cyari kimaze 
igihe kigaragara ku isoko, mu ntan-
giriro za Nzeri, igenzura ryakozwe 
mu masoko atandukanye mu Mujyi 
wa Kigali, ryagaragaje ko mu isoko 
rimwe gusa   ari ryo ryari rifite 
amata, aho Uruganda Inyange 
rwari rwatangaje ko impeshyi 
yabaye ndende ikaba ari yo yagab-
anyije cyane umukamo.

Minisitiri w’Intebe Dr. Nsengiyumva Justin yagaragaje ko abatanga 
umusanzu wa EjoHeza  biyongereye

U Rwanda na Kenya mu bufatanye bugamije kongera ukwihaza ku ngufu 
z’ibikomoka kuri Peteroli

ZIGAMA Theoneste

M inisiteri y’Ubuzima 
( M I N I S A N T E ) 
yatangaje ko 

kuva u Rwanda rushinze 
Ikigo cy’Ubuzima gikusanya 
amakuru y’ubuzima, ibihugu 
11 byo muri Afurika na 
byo byatangiye gushyiraho 
ibigo nk’ibyo mu rwego rwo 
kongera ireme rya serivisi.

Umunyamabanga wa Leta 
muri Minisiteri y’Ubuzima, Dr. 
Butera Ivan, yabigarutseho ku 
wa Gatatu tariki ya 30 Nzeri 
2026, mu Nama ya 5 Africa 
Health Tech Summit, igamije 
kurebera hamwe uko ikoranab-
uhanga ryafasha guteza imbere 
serivisi z’ubuzima muri Afurika 
yabereye i Kigali.

Iyo nama yahuje abasaga 4 000 
bateraniye muri Kigali Conven-
tion Centre, barimo abahanga 
mu buvuzi, abahagarariye 
inzego za Leta, abanyeshuri 
ba kaminuza, abahanga mu 
guhanga udushya mu ikoranab-
uhanga n’abandi.

Dr. Butera yavuze ko Ikigo 
cy’Ubuzima gikoresha 
amakuru y’ikoranabuhanga, 
kiri muri Minisiteri y’Ubuzima, 
aho gishingira ku makuru 
n’ikoranabuhanga mu gufasha 
mu gufata ibyemezo no kunoza 
serivisi z’ubuzima.

Ati: “Kuva twashyiraho ikigo 
cyacu hano mu Rwanda, 
ubu dufite ibihugu 11 na byo 
biri gushyiraho ibigo nk’ibi 
iwabyo.”

Muri ibyo bihugu yavuze 
harimo Tanzania, Nigeria, Ethi-
opia, Liberia na Repubulika ya 
Centrafrique, ndetse n’ibindi.

Dr. Butera yavuze ko kandi 
hashyizweho urubuga rwitwa 
Health Intelligence Centre for 
Africa, ruhuza bimwe muri 
ibyo bihugu n’ibindi, rufite 
icyicaro i Kigali.

Yasobanuye ko uyu muyo-
boro ugamije gufasha ibihugu 
guhuza ibikorwa, gukorana no 
gusangira ubumenyi, kugira 
ngo biteze imbere kandi 
bifashe abaturage kubaho igihe 
kirekire.

Yavuze ko Ikigo cy’u Rwanda 
cyo gukusanya amakuru 
y’ubuzima, gifite abakozi bakiri 
bato, kuko impuzandengo 
y’imyaka y’abagikoramo ari 
21 y’amavuko aho bitezweho 
guhanga ibishya.

Dr. Butera kandi yagaragaje ko 
ikoranabuhanga riri gukore-
shwa no mu “bitaro bikorera 
kuri murandasi” (virtual 
hospital), aho abaganga b’inzo-
bere bashobora gufasha ibitaro 

byo mu turere mu buryo bw’iko-
ranabuhanga, cyane cyane mu 
kwita ku bagore batwite bafite 
inda zishobora gutera ibyago.

Yavuze ko binyuze muri iyi 
gahunda hamaze kurokorwa 
ubuzima bw’ababyeyi bagera 
kuri 15 kuva yatangira, ndetse 
u Rwanda rukaba ruteganya 
ko ikoreshwa ry’ubu buryo 
bushya rizafasha kugabanya 
impfu z’ababyeyi ku kigero cya 
30% mu mwaka utaha wa 2027.

Dr. Butera yavuze ko intego 
ari uko ikoranabuhanga 
n’amakuru byakoreshwa mu 
kubaka gahunda z’ubuzima 
zigera ku baturage hakiri kare 
kandi zigatanga ibisubizo 
byihuse.

Afurika irasabwa kwihutisha 
ikoreshwa ry’ikoranabu-
hanga mu buzima

Umuyobozi Mukuru w’Inama 
Nyafurika y’Ikoranabuhanga 
mu Buzima (Africa Health 
Tech Summit), Nsengimana 
Jean-Philbert, yavuze ko gutan-
giza iyi nama mu myaka 5 
ishize, byari bigamije guhuza 
abaganga n’abahanga mu 
ikoranabuhanga, kugira ngo 
bafatanye gushakira ibisubizo 
ibibazo biri mu rwego 
rw’ubuzima.

Yavuze ko Afurika iramutse 
isangiye amakuru, byafasha 
guteza imbere uyu Mugabane 
kandi bigatuma ibisubizo 
by’ibibazo biri mu rwego 
rw’ubuzima bibonerwa umuti.

Ati: “Tukiza hano twagiye 
tuvuga ngo ni gute 
Umujyanama w’Ubuzima muri 
Afurika yatanga amakuru ku 
buryo bumworoheye, aho hari 
abagera kuri miliyoni 2, bata-
bona ubushobozi bwo gutanga 
amakuru.”

Yavuze ko nyuma yo 
gushyiraho urubuga rwo 
gusangira amakuru mu rwego 
rw’ubuzima, byagize akamaro 
kandi ubu bigafasha gutuma 
indwara zivurwa mu buryo 
bwihuse.

Ati: “Tutarashyiraho urubuga, 
nta hantu abo bantu bafite 
ibisubizo babonaga aho 
bahurira n’abantu ngo 
bakemure ibibazo.”

Yunzemo ati: “Umwaka ushize 
turi aha ngaha, u Rwanda 
rwonyine ni rwo rwari 
rufite kiriya kigo cya Health 
Intelligence Centre, ahahur-
izwa amakuru yo mu rwego 
rw’ubuzima noneho akazifash-
ishwa mu kongera ireme ryo 
mu rwego rw’ubuzima.”

Nsengimana yavuze ko 
biteganyijwe ko umwaka wa 
2026, uzarangira ibihugu 16 
byaramaze gushinga ibyo bigo, 
mu rwego rwo gufasha Afurika 
kwigira.

Yavuze ko mu gihe ibihugu 
bikomeje gusangira amakuru 
n’ikoranabuhanga, bizabifasha 
gukomeza gutera imbere.

WHO isaba Afurika guko-
resha ikoranabuhanga 
rijyanye n’ibikenewe

Umuyobozi Mukuru w’Ishami 
ry’Umuryango w’Abibumbye 
ryita ku Buzima (WHO) mu 
Karere ka Afurika, Dr Mohamed 
Yakub Janabi, yasabye inzego 
z’ubuzima gushyira imbere 
ikoranabuhanga, ariko riga-
huzwa n’ibikenewe mu bihugu 
kugira ngo rifashe kunoza 
serivisi z’ubuzima.

Yabwiye abitabiriye iyo nama 

ko bagomba kwibaza ibibazo 
bitandukanye mu gihe bako-
resha ikoranabuhanga mu 
rwego rw’ubuzima.

Ati: “Ese ikoranabuhanga 
ryafasha umubyeyi kubona 
ubuvuzi bw’umwana we 
vuba? Ese ryafasha umukozi 
w’ubuzima gukora afite 
icyizere? Ese ryafasha abayo-
bozi kugeza imiti n’abakozi aho 
bikenewe cyane?”

Yashimangiye ko ubwenge 
buhangano (AI) n’udushya 
duhangwa mu ikoranabuhanga 
bishobora gutahura ibyago 
hakiri kare, bikongera ubush-
obozi mu igenamigambi kandi 
bigatuma ubuvuzi bwizewe 
bwegerezwa abaturage.

Ati: “Ariko reka tubyumve 
neza, ikoranabuhanga ntir-
ishobora gusimbura abakozi 
bo mu rwego rw’ubuzima, 
cyangwa gukomeza sisitemu 
zifite intege nke ryonyine, 
cyangwa ngo ritume abaturage 
baryizera hatabayeho kubazwa 
inshingano.”

Dr Janabi yavuze ko Afurika 
igomba kugira uruhare runini 
mu iterambere ryayo rishingiye 
ku ikoranabuhanga, ibisubizo 
bigategurwa ku bufatanye 

Ibihugu 11 byigiye ku Rwanda, 
bishinga ibigo by’ikoranabuhanga 
bikusanya amakuru y’ubuzima

bw’Abanyafurika, bigacungwa 
na bo kandi bikubahiriza 
imiterere n’ibikenewe muri 
Afurika.

Yunzemo ati: “Guverinoma 
zigomba gushyiraho uburyo 
bukwiye. Abahanga mu 
guhanga udushya bagomba 
gushaka ibisubizo by’ibibazo 
nyakuri by’ubuzima. Abafa-
tanyabikorwa bagomba guhuza 
ibikorwa byabo n’ibyihutirwa 
bya buri gihugu.”

Mu kwimakaza ikoranabu-
hanga mu Rwanda Abajyanama 
b’ubuzima bagera ku 54 000 
bamaze guhabwa telefeni 
zigezweho zibafasha gutanga 
amakuru y’umurwayi basu-
zumye cyangwa bavuye, bityo 
bigafasha inzego z’ubuzima 
gukurikirana hakire kare.

Ku rwego rw’Afurika inzego 
z’ubuzima zagaragaje ubu 
mu bigo nderabuzima bisaga 
100 000 bitari bifite umuriro 
w’amashanyarazi hamaze 
ikoranabuhanga na yo ashy-
irwamo ndetse n’abajyanama 
b’ubuzima bagera kuri miliyoni 
2 bakaba barahawe ibikoresho 
by’ikoranabuhanga bibafasha 
gutanga amakuru y’abarwayi 
kugira ngo bitabweho. 

Umunyamabanga wa Leta muri Minisiteri y’Ubuzima Dr Butera Ivan yashimangiye ko ikoranabuhanga rikomeje 
guteza imbere urwego rw’ubuzima

KAYITARE Jean Paul

Dr. Jean Kaseya, 
Umuyobozi Mukuru 
w’Ikigo cy’Umury-

ango wa Afurika Yunze 
Ubumwe gishinzwe 
kurwanya no gukumira 
indwara ku mugabane 
wa Afurika (Africa CDC), 
yatangaje ko Umugabane 
wa Afurika ukeneye ibintu 
byinshi by’umwihariko mu 
bikorwa remezo by’ubuzima. 

Yabigarutseho ku wa Gatatu 
tariki 30 Nzeri 2026 ubwo 
hatangizwaga Inama ya Gatanu 
Nyafurika y’Ikoranabuhanga 
mu Buvuzi (Africa HealthTech 
Summit, AHTS)yabereye i 
Kigali (30 Nzeri kugeza ku ya 2 
Ukwakira 2026).

Ni inama yahurije hamwe 
Abaminisitiri, abayobozi 
bashinzwe ubuzima rusange, 
abayobozi b’ibigo by’iko-
ranabuhanga, abashoramari 
n’abahanga mu guhanga 
udushya. Insanganyamatsiko 
y’uyu mwaka igira iti: “Ubuzima 
bwiza kuri bose, bushyigikiwe 
n’inzego z’ubuzima zikoresha 
ikoranabuhanga ry’ubwenge 
buhangano.”

Urwego rw’ubuzima muri 
Afurika ruri mu myaka icumi 
y’ingenzi izagena icyerekezo 
cyarwo. Ubwenge buhangano, 
ibikorwa remezo rusange 
by’ikoranabuhanga, amakuru 
ndetse na politiki biri guhin-
dura uburyo serivisi z’ubuzima 
zitegurwa kandi zigatangwa 
ku mugabane utuwe n’abantu 
miliyari 1.4.

Biteganyijwe ko mu 2050 
Afurika izaba ituwe na kimwe 
cya kane cy’abatuye Isi, bikaba 
byongera akamaro ko kubaka 
inzego z’ubuzima zishobora 
guhangana n’ibibazo, zihujwe 
kandi zigashingira ku gukumira 
indwara kimwe no kuzivura.

Umuyobozi Mukuru w’ikigo 
cy’Umuryango wa Afurika 
Yunze Ubumwe gishinzwe 
kurwanya no gukumira 
indwara (Africa CDC), Dr. Jean 
Kaseya, yagize ati: “Iyi nama 
ihindura umugambi wa poli-
tiki ikawugeza ku bikorwa 
bifatika by’ibikorwa remezo 
by’ubuzima, kandi ibyo ntibi-
kunze kubaho; Afurika ikeneye 
byinshi nk’ibi.”

AHTS yatangijwe mu 2022 
mu rwego rwo gushyigikira 
gahunda ya Africa CDC yo 
guhindura serivisi hifash-
ishijwe ikoranabuhanga no 
guhuza inzego z’ubuzima 
rusange, ikoranabuhanga mu 
itumanaho, ishoramari na poli-
tiki.

Muri iyi nama, haribandwa kuri 
gahunda yateguwe ishingiye ku 
byihutirwa bine bifitanye ari 
byo; Ubuzima bwiza kuri bose, 
Ubuvuzi bw’ibanze, Ubuzima 
bw’imyororokere n’uburen-
ganzira bujyanye na bwo; 
indwara zitandura n’ubuzima 
bwo mu mutwe.

Ibi byose bishyira gukumira 
indwara no kugira imibereho 
myiza ya buri munsi mu 
murongo mugari wo guhin-
dura inzego z’ubuzima.

Uretse ibiganiro rusange, 
ibihuza Abaminisitiri, ibya teki-
niki, imurikabikorwa ndetse 
n’ibikorwa bifatika, abazitabira 
baraganira ku nkingi zikenewe 
kugira ngo habeho inzego 
z’ubuzima zikoresha ikoranab-
uhanga ry’ubwenge, zirimo 

ubuziranenge bw’amakuru, 
ubushobozi bwo guhuza no 
gusangira amakuru, ibikorwa 
remezo rusange by’ikoranabu-
hanga, imiyoborere, kubazwa 
inshingano mu buvuzi, imari, 
imicungire y’ibikoresho 
n’ubushobozi bw’abakozi.

Ikibazo nyamukuru kiziband-
waho, nk’uko byatangajwe 
na Africa CDC, mu itangazo 
rigenewe abanyamakuru, ni 
ukumenya uburyo udushya mu 
ikoranabuhanga twakoreshwa 
muri gahunda z’ubuzima z’ibi-
hugu kandi ikagera ku baturage 
benshi ku rugero runini.

Muri iyi nama hitabiriye 
abayobozi mu nzego zitandu-
kanye; harimo Dr. Jean Kaseya, 
Umuyobozi Mukuru wa Africa 
CDC; Hon. Dr. Sabin Nsan-
zimana, Minisitiri w’Ubuzima 
w’u Rwanda; Dr. Sílvia Paula 
Valentim Lutucuta, Minisitiri 
w’Ubuzima wa Angola; H.E. Dr. 
Chris Baryomunsi, Minisitiri 
w’Ubuzima wa Uganda; Paula 
Ingabire, Minisitiri w’Iko-
ranabuhanga no Guhanga 
Udushya w’u Rwanda; Dr. 
Tatenda Annastacia Mavetera, 

Afurika ikeneye ibikorwa remezo 
by’ubuzima bihagije - Dr. Jean Kaseya

Minisitiri w’Ikoranabuhanga 
mu Itumanaho, Serivisi 
z’Amaposita n’Itwara ry’Ubu-
tumwa wa Zimbabwe; Dr. Iziaq 
Adekunle, Minisitiri wungirije 
w’Ubuzima n’Imibereho Myiza 
y’Abaturage muri Nigeria; 
ma Lacina Koné, Umuyobozi 
Mukuru wa Smart Africa.

Bazafatanya n’inzego 
z’ubuzima rusange, ibigo 
by’ikoranabuhanga, abashora-
mari, abashakashatsi, 
abafatanyabikorwa mu iter-
ambere, ba rwiyemezamirimo 
ndetse n’amatsinda ashinzwe 
gushyira mu bikorwa gahunda 
zitandukanye muri Afurika no 
ku rwego mpuzamahanga.

Iyi nama itegurwa na DALA 
Africa, ku bufatanye na Africa 
CDC, Minisiteri y’Ubuzima y’u 
Rwanda ndetse n’inzego zo 
ku mugabane wa Afurika n’iz-
indi mpuzamahanga. Igamije 
guhuza intego za politiki n’ubu-
fatanye, imari, ikoranabuhanga 
n’ubushobozi bwo gushyira 
gahunda mu bikorwa bikenewe 
kugira ngo izo ntego zigerweho.

Africa HealthTech Summit 

ni urubuga ngarukamwaka 
ruhuza za Guverinoma, abah-
anga mu guhanga udushya, 
abashoramari, abafata 
ibyemezo, abashakashatsi 
n’abafatanyabikorwa mu iter-
ambere, hagamijwe guteza 
imbere inzego z’ubuzima 
zikoresha ikoranabuhanga 
ry’ubwenge buhangano, zibe-
reye bose kandi zishingiye ku 
buryo burambye muri Afurika.

Umwaka wa mbere, iyi nama 
yakiriye abantu barenga 800. 
Mu 2025, abitabiriye bari 
bageze ku 2 601 baturutse mu 
bihugu 65 no mu miryango 1 
311, harimo abatanze ibiganiro 
262, ibiganiro 52 n’amahu-
gurwa atandatu yo guhuriza 
hamwe ibitekerezo no guhanga 
ibisubizo.

Inama ya gatanu irakomereza 
kuri uwo muvuduko, ariko 
ikagura ibiganiro bikava ku 
ikoranabuhanga mu buzima 
gusa, bikagera ku buzima 
bwiza mu buzima bw’umuntu 
wose no ku nzego z’ubuzima 
zishingiye ku muntu kandi 
zashyizweho hagamijwe guku-
mira indwara.

Inama ya gatanu Nyafurika y’Ikoranabuhanga mu Buvuzi yagaragarijwemo ko Afurika igikeneye kongera ibikorwa remezo by’ubuvuzi

U Rwanda na Kenya 
byateye intambwe y’in-
genzi mu bufatanye 

bujyanye n’ingufu, aho bakiriye 
ubwato bw’ibikomoka kuri 
petelori itunganyije u Rwanda 
rwatumije mu mahanga.

Ni ubwato bwiswe ‘MT Sea Wolf’ 
bwageze ku cyumbu cya Mombasa 
muri Kenya, butwaye Toni 40 000 
z’ibikomoka kuri peteroli itun-
ganyijwe, byatumijwe n’Ikigo 
cy’Igihugu cy’Ubucuruzi bw’In-
gufu mu Rwanda (RNEC), aho 
bwashyigikirijwe Ikigo cya Kenya 
gishinzwe Peteroli.

Uyu muhango wayobowe 
n’Umunyamabanga wa Leta muri 
Minisiteri y’Ibikorwa Remezo, 
Zingiro Armand na James Opiyo 
Wandayi, Umunyamabanga 
w’Inama y’Abaminisitiri muri 
Kenya ushinzwe Ingufu na Peteroli.

Ukuza kw’uyu muzigo w’ibi-
komoka kuri peteroli kwatangije 
ku mugaragaro inzira nshya, u 
Rwanda ruzajya rukoresha mu 
gutumiza ibikomoka kuri peteroli 
byinshi bitunganyijwe, binyujijwe 
mu nzira y’Umuhora wa Ruguru.

Zingiro yavuze ko iyi ntambwe ari 
umusaruro w’icyerekezo gihuri-
weho n’u Rwanda na Kenya yo 
gukomeza ukwihaza ku bijyanye 
n’ingufu binyuze mu bufatanye 
bw’ibihugu byo mu Karere.

Yagize ati: “Iyi nzira nshya inyura 
mu muhora wa Ruguru izaha 
u Rwanda, uburyo bwizewe 
kandi buhendutse bwo gutumiza 
ibikomoka kuri peteroli bitun-
ganyijwe ubukungu bwacu 
bushingiraho. 

Turashimira bagenzi bacu bo muri 
Kenya ku bufatanye bagize mu 
gutuma iyi gahunda ishyirwa mu 
bikorwa.”

Umunyamabanga w’Inama 
y’Abaminisitiri muri Kenya 
ushinzwe Ingufu na Peteroli, James 
Opiyo Wandayi, na we yashimye 
ubu bufatanye.

Yagize ati: “Iyi ni intambwe ishi-
mishije kuri Kenya ndetse no ku 
bufatanye bwacu n’u Rwanda. 
Ukuza k’uyu muzigo wa mbere 
unyuze i Kipevu ni umusaruro 
w’imyaka hafi itatu y’ubufatanye 
bwa hafi hagati ya za Guverinoma 
z’ibihugu byombi, kandi byemeza 
ko Kenya ari irembo ry’ingenzi 
ry’ubwikorezi n’ubucuruzi mu 
Karere.  Tuzakomeza gukorana 

n’u Rwanda kugira ngo iyi nzira 
itange ingufu zihagije, zinoze kandi 
zizewe mu myaka iri imbere.”

Itangizwa ry’iyi nzira rishingiye ku 
masezerano yashyizweho na Guve-
rinoma z’ibihugu byombi agamije 
kongera gushyiraho Umuhora wa 
Ruguru ku mwanya w’inzira y’in-
genzi u Rwanda rukoresha mu 
gutumiza ibikomoka kuri peteroli 
bitunganyijwe, hifashishijwe 
ibikorwa remezo by’icyambu 
cya Kenya, imiyoboro ya peteroli 
ndetse n’ubundi buryo bw’ub-
wikorezi n’ububiko buri muri icyo 
gihugu.

Ayo masezerano ashingiye ku 
mikoranire y’ubwumbikane 
yashyizweho umukono ku wa 
29 Kamena hagati ya Minisiteri 
y’Ingufu na Peteroli ya Kenya na 
Minisiteri y’Ubucuruzi n’Inganda 
mu Rwanda.

Harimo kandi amasezerano y’im-
pande eshatu ahuza izo Minisiteri 
zombi n’Ikigo cy’u Rwanda 
gishinzwe Ingufu n’icya Kenya 
(KPC), ajyanye no gutwara, kubika, 
guteganya igihe no kwakira 
ibikomoka kuri peteroli bitumizwa 
n’u Rwanda binyuze mu nzira no 
mu byambu bya Kenya.

Guverinoma z’ibihugu byombi 
zavuze ko iyi gahunda ari “urugero 
rufatika rw’ubufatanye n’ubu-
sabane mu Karere k’Afurika 
y’Iburasirazuba” rujyanye n’intego 
z’Umuryango wa Afurika y’Ibur-
asirazuba (EAC) ndetse n’Isoko 
Rusange rya Afurika (AfCFTA).

Biteganyijwe ko iyi gahunda 
izafasha gukomeza umutekano 
w’ingufu mu Karere, kunoza 
uburyo ibicuruzwa bitwarwamo 
no kugabanya ibiciro by’ubwiko-
rezi ku bicuruzwa bya peteroli 

byinjizwa mu Rwanda.

Ikigo cy’Igihugu cy’Ubucuruzi 
bw’Ingufu (RNEC) yashinzwe muri 
uyu mwaka, mu rwego rwo guko-
meza kwihaza ku ngufu mu gihugu 
no gushyigikira uburyo bwizewe 
kandi buhamye bwo kubona no 
kugeza ingufu ku bazikenera.

Iki kigo gikorana na za Guve-
rinoma, abafatanyabikorwa bo mu 
Karere ka Afurika y’Iburasirazuba 
ndetse n’abikorera mu gushaka no 
gutandukanya amasoko y’ingufu, 
guteza imbere ibikorwa remezo 
by’ingenzi no gufungura amahirwe 
mashya mu rwego rw’ingufu.

Muri Nyakanga, Perezida 
w’Ishyirahamwe ry’Abatumiza 
Ibikomoka kuri Peteroli mu 
Rwanda (ASSIMPER), Mutan-
ganda Eric Herbez yavuze ko iyi 
gahunda izaha abatumiza peteroli 
mu Rwanda uburyo bwagutse bwo 
kuyibika, kuko igihe cyo kuyibika 
muri Kenya kizava ku minsi  30 
kikagera kuri 60.

Ibi bizatuma abatumiza ibikomoka 
kuri peteroli bashobora kubizana 
mu Rwanda igihe bikenewe, mu 
gihe igihugu gikomeje kongera 
ubushobozi bwo kubika peteroli 
mu bigega byacyo.

Mutanganda yavuze kandi ko 
iyi gahunda izagabanya ibyago 
u Rwanda rwagiraga byo 
kwishingikiriza ku nzira imwe 
yonyine y’ubwikorezi.

Yagize ati: “Mbere, hafi 90% 
kugeza kuri 95% by’ibikomoka 
kuri peteroli byinjiriraga mu 
nzira imwe. Ubu tuzajya duko-
resha inzira ebyiri. Iyo imwe igize 
ibibazo, tuzaba dufite indi nzira. 
Ibi bizagirira akamaro isoko rya 
peteroli ryo mu Gihugu imbere.”

Toni 40 000 za peteroli u Rwanda 
rwatumije mu mahanga zageze 
ku cyambu cya Mombasa

Toni 40 000 za peteroli u Rwanda rwatumije mu mahanga zageze ku 
cyambu cya Mombasa

Ijambo ry’Ibanze

Ubwanditsi

U Rwanda rubuze 
intwari Dafroza M. 

Gauthier

Ubuzima bwa Dafroza Mukarumongi Gauthier bwaga-
ragaje ko kurinda ukuri gucecekeshwa no gusigasira 
amateka bisaba ubwitange n’umurava nk’uwo yagaragaje 
aharanira kugeza mu butabera abumvaga ko bahiriwe  no 
kubutoroka. 

Urupfu rw’uyu mubyeyi ni igihombo gikomeye ku mury-
ango we, ku barokotse Jenoside yakorewe Abatutsi mu 
1994 ndetse no ku Rwanda muri rusange, kuko ubwitange 
bwe mu kwanga ko amateka y’u Rwanda yakwandikwa 
n’abashaka kuyagoreka, ahubwo akiyemeza kumara 
imyaka myinshi aharanira ko ukuri kumenyekana, ko 
abahohotewe bahabwa ubutabera, kandi ko abakekwaho 
ibyaha bya Jenoside bagezwa imbere y’ubutabera.

Dafroza Gauthier yitabye Imana ku wa 3 Ukwakira 2026 
mu Bufaransa, afite imyaka 72. Yari yareguriye ubuzima 
bwe guharanira ubutabera, cyane cyane ku bantu bagi-
zweho ingaruka na Jenoside yakorewe Abatutsi mu 
1994. Mu 2001, we n’umugabo we Alain Gauthier bash-
inze Collectif des Parties Civiles pour le Rwanda (CPCR), 
umuryango wagize uruhare mu gukusanya ubuhamya 
n’ibimenyetso no gukurikirana abakekwaho kugira 
uruhare muri Jenoside bari mu Bufaransa.

Uyu murimo ntiwari woroshye kuko wasabaga gusubira 
mu mateka ababaje, gushaka abatangabuhamya, guku-
sanya ibimenyetso no guhangana n’ingaruka zo kuba 
hari abashaka guhunga ubutabera cyangwa gupfobya 
no guhakana Jenoside yakorewe Abatutsi mu 1994, ariko 
Dafroza n’umugabo we Alain ntibigeze bareka umurongo 
biyemeje. 

Ikintu gikomeye mu murage wa Dafroza ni uko atarebye 
ubutabera nk’ikibazo cy’uwakoze icyaha n’urukiko gusa 
ahubwo yabonaga ko ubutabera bujyana no guha agaciro 
ubuhamya bw’abarokotse, kurwanya ihakana n’ipfobya 
rya Jenoside no kugeza ku bakiri bato ukuri ku mateka ya 
Jenoside. 

U Rwanda rero rufite impamvu yo kumwunamira no 
kuzirikana uruhare rwe rutagereranywa mu rugendo 
rwo guharanira ukuri n’ubutabera. Mu mwaka wa 2017, 
Dafroza na Alain Gauthier bahawe Umudali w’Ubushuti 
‘IGIHANGO’ (National Order Of Outstanding Friendship 
Medal - IGIHANGO), mu rwego rwo gushimira uruhare 
rwabo mu gukurikirana abakekwaho ibyaha bya Jenoside 
no guharanira ubutabera.

Umurage Dafroza Gauthier asize, ukomeze gusigasirwa 
natwe tukiriho mu guha agaciro no gukabya inzozi zo 
guharanira ukuri yimakaje ubudacogora.

KAYITARE Jean Paul

U muhora w’Urugamba 
rwo kubohora Igihugu, 
uhera ku mupaka 

wa Kagitumba, umusozi wa 
Nyampeke ahazwi nka Nyab-
wishongwezi, Nyagatare mu 
Mujyi, Gikoba na Shonga 
mu Karere ka Nyagatare 
mu Ntara y’Iburasirazuba, 
ugakomereza mu misozi ya 
Kentarama, Nyamicucu, 
Kinyababa, Kaniga, Rubaya, 
Kivuye ugakomereza mu ishy-
amba ry’Urugano, riri hagati 
y’ikirunga cya Gahinga, 
Sabyinyo na Muhabura.

Medard Bashana, Umuyo-
bozi w’Ingoro y’Amateka 
y’Urugamba rwo guhagarika 
Jenoside, akaba ari n’Umuy-
obozi w’abasura Umuhora 
mugari w’ayo mateka, avuga ko 
amateka ahera ku mupaka wa 
Kagitumba aharasiwe isasu rya 
mbere ryo gutangiza urugamba 
rwo kubohora igihugu tariki ya 
01 Ukwakira 1990, nyuma y’uko 
ingabo za RPA zari zihawe 
amabwiriza n’uwari umugaba 
w’ingabo Maj. Gen. Fred Gisa 
Rwigema.

Avuga ko amayeri y’urugamba 
Inkotanyi zakoresheje, yazige-
jeje ku ntsinzi yatumye u 
Rwanda rugira umucyo, Aban-
yarwanda bongera kubana mu 
bumwe, ububanyi n’amahanga 
bushyirwa imbere, harwanywa 
ruswa n’itonesha.

Bamwe mu basura Umuhora 
w’Urugamba rwo kubohora 
Igihugu, bavuga ko bahavana 
amasomo abafasha mu buzima 
bwabo bwa buri munsi ndetse 
akanabafasha mu nshingano 
bafite.  

Rutagengwa Fidèle wo mu 
Karere ka Kayonza, avuga ko 
amasomo yigiye ku Muhora 
w’Urugamba rwo kubohora 
Igihugu ari ishyaka ryo gukunda 
igihugu, no gukomereza aho 
abamubanjirije bahereye n’aho 
bagejeje ubu.

Ati  : «Amasomo tuhavana, 
ababohoye Igihugu babikoze 
ari urubyiruko, urubyiruko ni 
zo mbaraga z’igihugu. Ni bo 
babohoye iki gihugu bagikura 
mu maboko y’abanzi na n’ubu 
dukwiye gukangurira uruby-
iruko rugakomerezaho kuko ni 
rwo mbaraga z’igihugu.»

Asaba ababyeyi ko urubyiruko 
rw’uyu munsi ari ukuruba 
hafi kuko ngo igihugu kidafite 
urubyiruko nta mbaraga kiba 
gifite. Ikindi ni uko urubyiruko 
rugomba gufashwa, rugasoba-
nurirwa amateka y’Urugamba 
rwo kubohora igihugu.

Kazayire Violette wo mu 
Murenge wa Muhazi mu 
Karere ka Rwamagana,  avuga 
ko gusura umuhora wo kubo-
hora igihugu bimwungura 
byinshi cyane ko nta makuru 
ahagije yari afite. Kuhasura 

byamufashije kumenya byinshi 
ku buryo na we ashobora 
kwigisha abandi.

Ati: «Njye ibyo nahigiye 
namenye ko bari bafite kwihan-
gana guhagije kandi birenze 
uko twebwe tubifata, kudacika 
intege ni yo yari intego ya 
mbere kandi bagakomeza 
imbere bakirinda gusubira 
inyuma.»

Yves Uwamahoro na we wo 
mu Murenge wa Muhazi avuga 
ko nk’umwe mu rubyiruko 
rwavutse nyuma ya 1994, 
yasuye ibice byahereweho bibo-
horwa agasobanurirwa ibyo 
Inkotanyi zakoze mu myaka 
yabo bityo ahigira byinshi.

Ati: «Amateka badusobanuriye 
agiye kongera kudufasha mu 
nshingano zacu, kwegera 
umuturage tukamufasha ibyo 
dushoboye. Igihugu cyacu kira-
cyafite ubushobozi bukeya, hari 
igihe bamwe mu bakozi uba 
wumva bavuga ngo ntabwo 
tubasha kwegera umuturage 
kuko dukeneye ibya Mirenge 
ariko tubonye ko n’igihugu 
cyafashwe nta mbunda zihagije, 
inzara nyinshi,.. twebwe icyo 
tugiye gukora ni ukwiyemeza 
gukorera umuturage nk’uko 
Inkotanyi zabikoze zikagera 
kuri byinshi nta kintu giham-
baye zifite. »

Jean Claude Rwagasana, 
Umunyamabanga Nshing-
wabikorwa w’Umurenge wa 
Muhazi mu Karere ka Rwama-
gana, avuga ko gusura umuhora 
w’urugamba rwo kubohora 
igihugu bifasha uhasuye 
kumenya impamvu yatumye 
habaho Urugamba rwo kubo-

hora Igihugu no guhagarika 
Jenoside yakorewe Abatutsi mu 
1994.

Ati: «  Igisigaye ni ugusi-
gasira ibyagezweho ndetse 
tukongeraho n’ibindi 
tukanabirinda kugira ngo 
hatazagira igisubiza inyuma 
ubumwe n’ubwiyunge, 
ntihazagire Umunyarwanda 
utekereza kuba umunebwe 
ahubwo dukore kandi dukorere 
hamwe, turwanya icyahungab-
anya umutekano w’u Rwanda 
n’Abanyarwanda. »

Ikigo gisanzwe gitegura ingen-
doshuri ziganjemo iza gikirisitu 
nk’izo ku butaka butagatifu 
bwo mu Rwanda, Israel, Misiri 
na Turikiya, kizwi nka Oldfox 
Tours and Travel, kivuga ko 
kizakomeza kugira uruhare 

mu gutuma Abanyarwanda 
n’Abanyamahanga bamenya 
amateka y’urugamba rwo 
kubohora igihugu. 

Ibyo wamenya ku rugamba 
rwo kubohora Igihugu 
rwatangirijwe Kagitumba-Ny-
abwishongwezi

Kuva tariki ya 1 Ukwakira 1990 
ingabo za RPA zateye zinyuze 
ku mupaka wa Kagitumba. 
Ahagana saa yine z’amanywa 
ni bwo humvikanye isasu rya 
mbere, ryasize bamwe mu 
bawurindaga bafashwe mpiri 
abandi baracika bajya gutanga 
amakuru, ko igihugu cyatewe 
n’Abanyarwanda bari baram-
biwe kuba mu buhunzi.

Ahagana ku mugoroba, uwari 
umuyobozi w’urugamba 

Maj. Gen. Gisa Fred Rwigema 
yasabye abasirikare bari 
bateye kwiyambura amapeti 
ya Uganda bari bambaye 
bakayajugunya mu Muvumba, 
ubundi bakarindira kuzam-
bikwa amapeti meza y’igihugu 
bakomokamo bari biyemeje 
kubohora no guturamo.

Tariki 2 Ukwakira 1990, Maj. 
Gen. Rwigema yazamutse ku 
gasozi ka Nyabwishongwezi 
kari hafi aho, kugira ngo arebe 
neza ingabo yari ayoboye, ari 
nako bimworohera gutanga 
amabwiriza. Yahise aharasirwa 
ahita apfa. Rwigema akimara 
gupfa, ingabo zakomeje kuyo-
borwa na Maj. Peter Bayingana 
na Maj. Chris Bunyenyezi, aho 
banakomeje gutera mu bice 
birimo Gabiro na Nyagatare.

Nyuma y’ibyumweru bibiri 
Maj. Gen. Rwigema apfuye, 
Maj. Paul Kagame wigaga 
muri Amerika yasanze abandi 
basirikare ku rugamba tariki 
ya 14 Ukwakira mu 1990. Icyo 
gihe [ngo] yaraje atekere-
rezwa uko ibintu bimeze, ahita 
asubira muri Uganda kureba 
abanyepolitiki ba FPR-Inkot-
anyi kugira ngo abasobanurire 
uko urugamba rumeze.

Yagarutse ku wa 28 Ukwakira 
1990, anasanga abari abayo-
bozi b’ingabo ari bo Maj. 
Peter Bayingana na Maj. Chris 
Bunyenyezi barishwe n’ingabo 
za FAR tariki 24 Ukwakira 1990 
mu Kagari ka Rutaraka, ubwo 
bategwaga n’umwanzi wari 
uturutse mu gice cya Ngarama.

Maj. Kagame yahise ahin-
dura amayeri y’intambara, 
ategura igitero ku mupaka wa 
Gatuna tariki ya 2 Ugushyingo 
1990, ndetse aba ari ho hasa 

Abasuye umuhora w’Urugamba rwo 
kubohora Igihugu bavuze isomo bahigira

Medard Bashana  avuga ko amateka ahera ku mupaka wa Kagitumba aharasiwe isasu rya mbere ryo gutan-
giza Urugamba rwo kubohora Igihugu

TWAGIRA Wilson

T ariki ya 1 Ukwakira 
buri mwaka, u Rwanda 
rwizihiza Umunsi wo 

gukunda Igihugu, akaba ari 
n’umunsi Abanyarwanda 
bazirikana by’umwihariko 
ubutwari, ubwitange, 
umurava, ishyaka, ubumwe, 
kwihangana, umurimo 
unoze, gufatanya, gukunda 
Igihugu, kureba kure, 
ubumuntu, kuba umunyakuri 
n’izindi ndangagaciro 
zaranze Abanyarwanda mu 
bihe bitandukanye.

Mu kiganiro na Imvaho Nshya, 
Dr. Ndahiro James umwe mu 
bagize uruhare mu rugamba 
rwo kubohora Igihugu imyaka 
32 ishize avuga ko tariki ya 
mbere Ukwakira ibumbatiye 
amateka akomeye y’ubut-
wari asanga ari umwanya wo 
gusubiza amaso inyuma abantu 
bagasigasira indangagaciro 
z’ubutwari bwaranze abafashe 
iya mbere kuri iyo tariki ya 
mbere Ukwakira 1990, bagaha-
ranira kubohora Igihugu cyabo 
nyuma y’igihe kinini barahe-
jejwe hanze yacyo.  

Ati: “Ni umunsi ukomeye 
wibutsa Abanyarwanda 
kurinda no gusigasira indan-
gagaciro z’ubumwe bwacu, 
ubwitange budasanzwe, 
ndetse no gukora bimwe mu 
byatumye abantu bihangana 
mu bihe byari bigoye kugeza 
ubwo igihugu cyibonetse, 
rero iyi ntambwe nziza igana 
ku iterambere   tugeze nk’Igi-
hugu, ntabwo byikoze ahubwo 
byaturutse mu mbaraga 
z’abana b’Abanyarwanda 
bemeye gutanga ubuzima 
kandi icyo bari bagambiriye 

bakigeraho kuko bari bafa-
tanyije batiganda”.

Ku birebana n’amateka y’u 
Rwanda aganisha kuri iyi tariki 
ya 1 Ukwakira, Dr. Ndahiro 
avuga ko ari itariki yibutsa 
abantu urugamba rwo kubo-
hora Igihugu rwatangiye tariki 
ya 1 Ukwakira 1990 rusozwa 
tariki ya 4 Nyakanga 1994, 
rukaba rwararanzwe n’indan-
gagaciro zo ‘gukunda Igihugu 
n’ubwitange’ buhebuje zaga-
ragajwe n’abagize uruhare 
muri urwo rugamba.

Urubyiruko rurasabwa 
kubumbatira Kirazira

 Ati: “Abagize icyiciro cy’uruby-
iruko rwo muri iki gihe abenshi 
bakunze kwita GEN Z, bakwiye 
kubumbatira kirazira bakare-
bera ku ndangagaciro za bakuru 
babo, aho kugendana cyangwa 
gutwarwa n’iterambere byo 
bita ibigezweho,   bishobora 
gutuma batakaza umuco wabo 
nk’Abanyarwanda, maze na 
bo bakajyana n’abakuru muri 
uwo mujyo.”

Urwego rushinzwe intwari 
z’igihugu imidali n’impeta 
by’ishimwe CHENO, mu 
nyandiko rwageneye itanga-
zamakuru kuri uwo munsi 
ivuga ko tariki ya 1 Ukwakira 
yemejwe ko ari umunsi wo 
gukunda Igihugu guhera mu 
mwaka wa 2001, aho abantu 
basabwa kwirinda za kirazira 
n’imico idahesha Umunyar-
wanda isura nziza. Umunsi 
nk’uyu twibutsa Abanyar-
wanda indangagaciro remezo 
enye zirimo gukunda Igihugu, 
kunga ubumwe, gukunda 
umurimo, no kuwunoza, 
kugira ubupfura n’izindi nkuko 
bikubiye mu nyandiko y’ur-
wego rw’Igihugu rushinzwe 
intwari, imidari n’impeta 
by’ishimwe.

Mu Rwanda, umuco wo 
gukunda Igihugu ugaragara 
mu bihe bitandukanye by’am-
ateka yarwo.   Amateka ya 
kera yerekana ko Abanyar-
wanda bumvaga ko “U Rwanda 
rutera rudaterwa”; ibi bikaba 
byaragaragazaga icyizere bagi-
riraga ubushobozi n’ubutwari 
by’ingabo zabo, ndetse n’ubuy-
obozi bwabo.

Umuco wo gukunda Igihugu 
ugaragara nk’inkingi ya 
mwamba yakuye u Rwanda mu 
bihe bikomeye rwanyuzemo 
mu mateka yarwo, ukaba kandi 
umusingi ukomeye n’icyere-
kezo u Rwanda rwubakiyeho.

Gukunda Igihugu ni imwe mu 
ndangagaciro itozwa Aban-
yarwanda mu itorero ikaba 
n’indangagaciro y’ingenzi mu 
biranga Intwari z’Igihugu, aho 
buri Munyarwanda asabwa 
guharanira kuba Intwari. 
Gukunda Igihugu ni indanga-

Iya 1 Ukwakira ibumbatiye amateka y’ubutwari
gaciro igaragazwa n’ubwitange 
buhebuje, ubumwe, umurimo 
unoze mu bufatanye n’ubu-
pfura biganisha ku butwari. 
Ubutwari bw’umwenegihugu 
bugaragarira mu mikorere, 
mu myitwarire no mu bikorwa 
byose akora bifitiye akamaro 
Igihugu.

Mbere y’umwaduko w’aba-
koloni, mu gihe cy’ubukoloni 
na nyuma yaho, igihe cyose 
u Rwanda rwagiye rufashwa, 
rukanatabarwa n’abana barwo 
babonaga ikibi bagahangara 
kukirwanya kandi bazi neza 
ko byabagiraho ingaruka, 
zirimo no kubura ubuzima 
bwabo; ariko kubera umuco 
wo gukunda Igihugu, Aban-
yarwanda b’intwari bitanze 
batizigama nubwo habaga ari 
mu bihe bikomeye.

Abanyarwanda bose bari 
bafite inshingano zo kurwanya 
umwanzi watera Igihugu, aho 
yaturuka hose ndetse bagafa-
tanya no kugira uruhare mu 
kucyubaka. Iyo habaga intam-
bara yo kurengera Igihugu 
cyangwa kucyagura, buri wese 
yabigiragamo uruhare bitewe 

Ku ya 1 Ukwakira 1990, uruby-
iruko rw’abana b’Abanyarwanda 
rwafashe intwaro baza kubohora 
Igihugu

n’ubushobozi bwe.

Buri Munyarwanda 
w’umugabo muri icyo gihe 
yagiraga umutwe w’ingabo 
abarizwamo. Ku nkiko z’u 
Rwanda, habaga imitwe 
y’ingabo irinda ubusugire 
bw’Igihugu. Abanyarwanda 
bemeraga ko bagomba kurinda 
ubusugire bw’Igihugu, ubusu-
gire bw’ingoma, ubusugire 
bw’abagabo n’abagore n’ubu-
sugire bw’inka (Ubukungu 
bw’icyo gihe); bisobanuye 
ubusugire bw’ubutaka n’ub-
wibiburiho; ubutegetsi bwabo 
n’ibiburanga, abaturage ndetse 
n’umutungo w’Igihugu.

Hibukijwe Indangagaciro yo 
gukunda Igihugu

Gukunda Igihugu ni 
indangagaciro ikomeye idatan-
dukana n’ubwitange no gukora 
umurimo unoze kandi ufitiye 
Abanyarwanda bose akamaro.

Nubwo u Rwanda rwanyuze 
mu bihe bikomeye, ubutegetsi 
bubi bukagerageza guca intege 
umuco, indangagaciro yo 
gukunda Igihugu ntiyazimye.

Abasuye umuhora w’Urugamba rwo 
kubohora Igihugu bavuze isomo bahigira

n’ahimurirwa urugamba mu 
rwego rwo kwisuganya no 
kurwanira ahantu heza.

Kongera kwisuganya, guhin-
dura amayeri y’intambara 
no gufata ahiswe ‘Agasanti-
metero’

Kuva muri Nyakanga 1991 
kugeza muri Werurwe 1992, ni 
bwo ingabo za RPA zagotewe 
mu gace gato ugana ku 

mupaka wa Uganda kuri ubu 
ni mu Murenge wa Tabagwe 
ahubatswe Umudugudu wa 
Gishuro watashywe mu 2020.

Ni mu gace kamenyekanye 
nka ‘Agasantimetero’ bitewe 
n’uko Leta y’icyo gihe yakitaga, 
kagizwe n’uduce twa Tabagwe, 
Gishuro, Kaborogota, Gikoba, 
Shonga, Ndego n’igice gito cya 
Karama. Ingabo za RPA zari 
muri iki gice ku buryo Perezida 
Habyarimana yavugaga ko 
bagomba kuzitsinsura zigasu-

bira hakurya y’umupaka.

Muri Santimetero harimo 
indake ya Gikoba ifite metero 
ebyiri z’ubuhagarike n’ebyiri 
z’ubugari. Ibamo ameza n’in-
tebe Maj. Kagame yifashishaga 
mu gutegura neza urugamba, 
hirya gato uhasanga aho abayo-
bozi b’ingabo bicaraga ubwo 
babaga bagiye guhabwa amab-
wiriza.

Muri ako gace hari umusozi 
wa Shonga witegeye indi 

yari igose Santimetero, iriho 
n’imbunda z’ingabo zari zihan-
ganye n’Inkotanyi. Iyo misozi 
ni Mabare, Bushara 1, Kabuga, 
Mutojo, Nyamirama, Bushara 2, 
Kentarama na Nyabihara.

Uburyo babashije gutsinda 
umwanzi bakikura mu ganti-
metero

Iyo ugeze kuri uwoo musozi 
wa Shonga ni bwo umenya 
neza ko Urugamba rwo kubo-
hora Igihugu rwari rukomeye, 

ubonye imisozi yose yari 
ikikijwe n’ingabo za FAR.

Icyo gihe ngo Maj. Kagame 
yasabye batayo zari zihang-
anye n’umwanzi nka Zulu, 
Echo, Yankee na Bravo, gutanga 
abasirikare batanga umusanzu, 
bakagota umwanzi wari uri 
ahitwa mu Kabuga, bakamu-
fungira inzira zose zatumaga 
abona ibyo kurya, ubuvuzi n’ib-
indi.

Ibi ngo byakozwe mu mezi 
abiri binarangira umwanzi 
atsinzwe arahunga, aba ari na 
ko bikorerwa ku tundi dusozi 
twose yari ari ho, birangira 
mu kwezi kwa Gicurasi 1992 
hose bahigaruriye, bahita 
banatera Ruhengeri, Byumba 
barayigarurira banajyanayo 
ibirindiro bikuru byabo.

KOMEZA KU RUP.9

IBIKURIKIRA URUP.8

Abasura Umugora w’Urugamba rwo kubohora Igihugu basobanukirwa byinshi

Umuco wo gukunda 
Igihugu ugaragara 

nk’inkingi ya mwamba 
yakuye u Rwanda mu bihe 

bikomeye rwanyuzemo 
mu mateka yarwo, ukaba 
kandi umusingi ukomeye 
n’icyerekezo U Rwanda 

rwubakiyeho.

“ 

”

NTAWITONDA Jean Claude

M u Cyanya cyahariwe 
Inganda cya Kigali 
giherereye i Masoro 

mu Karere ka Gasabo, hitezwe 
kubakwa ibyumba bikonjesha 
(cold rooms) nyuma yo kubona 
inguzanyo ya miliyoni 18 
z’amadolari ya Amerika (mili-
yari zisaga 26,6 z’amafaranga 
y’u Rwanda) yatanzwe n’Iki-
gega Nyafurika gitera inkunga 
imishinga yo kurengera ibiduki-
kije (Africa Go Green Fund / 
ACG). 

Nk’uko byemezwa n’ubuyobozi 
bw’icyo kigega, iyo nguzanyo 
yemerewe u Rwanda ntizafasha 
mu kubaka ibyumba bikonjesha 
umusaruro w’ibikomoka ku 
buhinzi n’amatungo gusa ahubwo 
hazanasagurwaho amafaranga 
y’igishoro mu gushyigikira 
ibisubizo byo gukonjesha mu 
Cyanya Cyahariwe Inganda cya 
Kigali.

Uyu mushinga utegerejweho kuza-
tangirana ubushobozi bwo kubika 
paleti (pallets) 4 000, ubushobozi 
bukazagera kuri paleti 8 000. Ni 
inkunga izahabwa u Rwanda 
binyuze mu ‘Kigo Cold Solutions 
Rwanda’, ikigo gitanga ibisubizo 
by’ikoranabuhanga ryo gukonjesha 
n’ububiko bw’ibicuruzwa kiba-
rizwa mu Kigega, ‘ARCH Cold Chain 
Solutions East Africa Fund.’

U Rwanda ruhawe iyo nkunga 
mu gihe umusaruro w’ubuhinzi 
no gutunganya ibiribwa bikomeje 
kwiyongera ku buryo hakenewe 
ubwiyongere bw’ibikorwa remezo 
by’ibyumba bikonjesha. 

Kugeza uyu munsi, ububiko 
bukonjesha n’imodoka zifite 
ububiko bukonjesha biracyari 
buke mu Gihugu, bikaba bigira 
uruhare mu iyangirika ry’umu-
saruro ndetse bikanagabanya 

uburambe n’ubuzima bw’ibi-
curuzwa bishobora kwangirika. 

Ikigo Cold Solutions Rwanda 
cyitezweho kubaka ububiko 
buhujwe n’ibikorwa byo gupfun-
yika, kikajya gitanga ibisubizo byo 
gukonjesha no kubika kinyam-
wuga ibicuruzwa bishobora 
kwangizwa n’ubushyuhe kugeza 
igihe bigerejwe ku baguzi. 

Umuyobozi ushinzwe ishoramari 

mu Kigega ARCH Chain Solutions 
East Africa Fund, Suki Muia yagize 
ati: “Kubonera inguzanyo Cold 
Solutions Rwanda iturutse muri 
ACG ndetse n’intambwe ikomeye 
y’amateka yo kubaka ibikorwa 
remezo bigezweho mu Gihugu.”

Ikinyamakuru Africa Equity News 
cyatangaje ko inzu ikonjesha y’ubu-
biko ipfunyikirwamo ibicuruzwa 
isanzwe ibarizwa mu Cyanya cy’In-
ganda cya Kigali, aho yifashishwa 
mu gutunganya umusaruro wa 
avoka bigatuma abahinzi bazo mu 
Rwanda babona ububiko bujyanye 
n’ibikenewe ku bicuruzwa 
byoherezwa mu mahanga. 

Suki Muia yakomeje agaragaza 
ko ibyumba bikonjesha bifite 
ikoranabuhanga rigezweho, 
bikazarushaho gufasha abahinzi 
n’aborozi ndetse n’abatunganya 
umusaruro w’ubuhinzi n’ub-
worozi kongera ubushobozi bwo 
kongerera ubuzima ibicuruzwa 
kuva mu murima kugeza ku isoko. 

Umuyobozi Mukuru wa ACG 
Laurène Aigrain, na    we yong-

eyeho ati: “Iri shoramari 
rishimangira ukwiyemeza kwa 
ACG mu gushyigikira ibikorwa 
remezo bikemura imbogamizi ku 
iterambere ry’ubukungu, bika-
jyana no kubona inyungu ku 
bisubizo byo guhangana n’ing-
aruka z’imihindagurikire y’ibihe… 
By’umwihariko tunejejwe n’uko 
uyu mushinga uhuza guharanira 
iterambere no kubaka ibiramba, 
bikaba bigaragaza uburyo ishora-
mari ryibanda ku guhangana 
n’ihindagurika ry’ibihe bishobora 
gushyigikira urwego rw’abiko-
rera, kongerera imbaraga 
uruhererekane rw’ibiribwa no 
gutanga umusanzu mu kubaka 
ubukungu bwihagazeho.”

U Rwanda rumaze kwigaragaza 
nk’intangarugero muri Afurika mu 
kwihutisha imishinga y’iterambere 
ry’ubuhinzi, guhangana n’imi-
hindagurikire y’ibihe, kongerera 
agaciro umusaruro w’ibiribwa, 
ari na yo mpamvu hakomeje 
kongerwa imbaraga mu kongera 
ikoranabuhanga rikonjesha 
umusaruro kugira ngo uwangirika 
urusheho kugabanyuka cyane. 

U Rwanda rwemerewe miliyari 26,6 
Frw yo kubaka ibyumba bikonjesha

Hazubakwa ibyumba bikonjesha, bizafasha mu gufata neza umusaruro

ZIGAMA Theoneste

M inisitiri w’Intebe 
Dr. Nsengiyumva 
Justin yatangajye 

ko agaciro k’ubucuruzi u 
Rwanda rukorana n’amah-
anga kavuye kuri miliyari 
4,9 z’amadorali ya Amerika, 
asaga tiriyali 7,2 z’amafa-
ranga y’u Rwanda mu 2017 
agera kuri miliyari 9,4 asaga 
tiriyali 13,9 mu 2025, bingana 
n’izamuka rya 89%. 

Yabigarutseho ku itariki ya 2 
Ukwakira 2026 mu kiganiro 
yagiranye n’abagize Inteko 
Ishinga Amategeko imitwe 
yombi ku bijyanye n’iteram-
bere ry’Urwego rw’imari.

Yagize ati: “By’umwihariko, 
ubucuruzi bw’ibyoherezwa 
mu mahanga bwavuye kuri 
miliyari 1,9 z’amadolari ya 
Amerika asaga [tiriyali 2,8 
FRw] mu 2017 bugera kuri mili-
yari 3,5z’amadolari ya Amerika 
[asaga tiriyali 5,2 Frw] mu 
2025, bingana n’ubwiyongere 
bwa 84%.”

Yakomeje avuga ko muri icyo 
gihe, ibitumizwa mu mahanga 
byageze hafi kuri miliyari 6 
z’amadolari ya Amerika asaga 
tiriyali 8,8 Frw muri 2025 
bivuye kuri miliyari zirenga 
gato 3 z’amadolari ya Amerika 
asaga tariyali 4,4 Frw mu 2017.

Ni mu gihe icyuho kiri hagati 
y’ibyoherezwa n’ibitumizwa 
mu mahanga cyageze kuri 
miliyari 2,4 z’amadolari ya 
Amerika asaga tiriyali 3,5 Frw 

mu 2025.

Minisitiri w’Intebe Dr. Nsengi-
yumva yumvikanishije ko 
n’ubwo hakiri icyuho hagati 
y’ibyoherezwa n’ibitumizwa 
mu mahanga, Guverinoma 
ikomeje gucunga neza 
amadovize kugira ngo Igihugu 
gikomeze kugira ubushobozi 
bwo kwishyura ibitumizwa 
mu mahanga no guhangana 
n’ihungabana ry’ubukungu 
rituruka ku masoko mpuzama-
hanga. 

Yagize ati: “Turishimira ko kuri 
ubu, ubwizigamire bukomeje 
kuba hejuru y’igipimo ntar-
engwa Igihugu cyihaye, 
kingana n’amadovize ashobora 
kwishyura ibitumizwa mu 
mahanga mu gihe cy’amezi ane 
nta yandi yinjiye.”

Yahamije ko ukwiyongera 
kw’amadovize mu Gihugu 
n’amavugurura yakozwe 
agamije kunoza imicungire 
y’isoko ry’ifaranga byafashije 
kubungabunga agaciro 
k’ifaranga ry’u Rwanda ugere-
ranyije n’ay’amahanga. 

Yavuze ko ugereranyije 
n’idolari rya Amerika, mu 
2025, agaciro k’ifaranga ry’u 
Rwanda kagabanyutseho ku 
kigero cya 4,4% ugereranyije 
na 9,4% ryari ryaganyutseho 
mu mwaka wa 2024. 

Ni mu gihe mu mezi atandatu 
abanza ya 2026, ifaranga ry’u 
Rwanda ryakomeje kugaragaza 
ukutajegajega, rigabanyukaho 
0,87%.

Agaciro k’ubucuruzi 
bw’u Rwanda n’amah-
anga kiyongereyeho 89%

NTAWITONDA Jean Claude

U Rwanda rwongeye 
kuza imbere ku 
rutonde rw’ibibugu 

Umuryango w’Ubumwe 
bw’u Burayi (EU) uteg-
enya gukorana na byo mu 
gushaka igisubizo kirambye 
cy’abimukira n’abasaba 
ubuhungiro batabonye 
amahirwe yo guhabwa 
uburenganzira bwo gutura 
i Burayi cyangwa guhabwa 
ubwenegihugu. 

Ibi bihugu bitekereje u 
Rwanda hashize igihe gito 
urugwiro rwagaragar-
ijwe abashoboraga kuva 
mu Bwami bw’u Bwon-
gereza ruburijwemo 
n’amarangamutima ya 
bamwe mu babona igisubizo 
rukumbi gisigaye nk’ikibazo.

Ku wa Kane tariki ya 01 Ukwa-
kira, i Luxembourg habereye 
ibiganiro byahuriyemo ba 
Minisitiri b’Umutekano 
n’Ubutegetsi bw’Igihugu 
baturutse mu bihugu 27, 
kugira ngo baganire ku buryo 
bwo kurushaho gukaza 
umutekano wo ku mipaka 
no guhangana n’ikibazo 
cy’abimukira binjira mu 
buryo bunyuranyije n’amate-
geko. 

Itsinda ry’ibihugu birimo 
Austria, Denmark, u Budage, 
u Bugereki n’u Buholandi 
byo byamaze kugaragaza 
ubushake bwo gusaba u 
Rwanda n’ibindi bihugu 
bimwe na bimwe bya Afurika 
kwakira abo bimukira mu 
gihe bategurirwa gusubizwa 
mu bihugu byabo nyuma 
yo kwangirwa ubuhun-
giro cyangwa kuba badafite 
uburenganzira bwo kuguma 
muri EU.

Abo bayobozi baganiriye ku buryo 
bwo kunoza uburyo bwo gusubiza 
mu bihugu byabo abaturage 
biganjemo urubyiruko batabonye 
uburenganzira bwo gukomeza 
gutura mu bihugu by’u Burayi, ari 
na ho igitekereo cyo kuganiriza u 
Rwanda nka kimwe mu bihugu 
bazoherezwamo by’agateganyo 
cyasesenguwe neza. 

Denmark, Austria, u Bugereki n’u 
Buholandi ni byo bihugu bimaze 
igihe bisuzumana ubwitonzi iyo 
gahunda n’uburyo izashyirwa mu 
buryo u Rwanda rukaba icyite-
gererezo cyo kubakira no kubitaho 
bahabwa amahirwe anyuranye 
atuma bategura ahazaza habo 
harushijeho gutekana. 

Minisitiri ushinzwe Abimukira 
mu Bugereki we yamaze guhi-
shura ko Igihugu cye cyiteguye 
gutangira kohereza abo bimukira 
mu bihugu byemera kubakira mu 
mwaka utaha wa 2027, akazaba 
ari n’umwaka u Bugereki buzaba 
buyoboye Umuryango w’Ubumwe 
bw’u Burayi muri Manda izengu-
ruka buri gihugu mu bigize uwo 
Muryango.

Intumwa za EU, Anna Strolenberg 
na Tineke Strik, ziheruka gukorera 
uruzinduko mu Rwanda no muri 
Uganda mu kugenzura niba bite-
guye kwakira by’agateganyo abo 
bimukira, basanga by’umwihariko 
u Rwanda rugitegeye amaboko 
abo bimukira kandi    rwiteguye 
kubahangira amahirwe atuma 
bongera kwigarurira icyizere. 

Mu gihe ibyo bihugu bibona iki 
gisubizo nko kwikiza ikibazo, u 
Rwanda rwo rubona kwakira abo 
bimukira ari ukongera kubaha 
amahirwe ya kabiri y’ubuzima 
bihitiyemo kandi batewe ishema 
na bwo.

Guverinoma y’u Rwanda ivuga 
ko amasomo Abanyarwanda 

bigiye ku mateka ari yo atuma 
badashobora kwirengagiza 
abari mu kaga, by’umwihariko 
abimukira n’impunzi, ari na yo 
mpamvu u Rwanda ari Igihugu 
gihora gitegeye amaboko abatu-
rage bose bafite ibibazo bifitanye 
isano n’ubuhunzi. 

U Rwanda kandi rwizera ko 
Afurika ifite inshingano zo gufa-
tanya n’isi yose mu gushakira 
umuti urambye ikibazo cy’abigan-
jemo urubyiruko bajya gushakira 
amahirwe y’imibereho ku yindi 
migabane basize atagira ingano 
iwabo. 

Nanone kandi u Rwanda rubona 
guhangira abimukira imib-
ereho ibahesha agaciro ari andi 
mahirwe y’ubukungu n’iteram-
bere kuko imbaraga bajyana ku 
migabane idashaka kubakira 
zishobora gukora ibitangaza mu 
bihugu byabo bikeneye abakozi 
biteguye guhanga ibishya no guko-
resha neza ubutunzi n’amahirwe 
y’Umugabane wabo.

U Rwanda rubona kandi ko aho 
kugira ngo abimukira n‘abasaba 
ubuhungiro babonwe nk’ikibazo 
gusa, hakwiye kuremwa imib-
ereho ituma abahunze iwabo 
babaho, bagakora bisanzuye 
ndetse bakaba biteguye gutanga 
umusanzu utabaha umusaruro 
ku giti cyabo ahubwo unahindura 
imibereho ya benshi ku mugabane 
wa Afurika. 

Ibyo si ibitekerezo gusa, kuko 
bishingiye kuri Politiki y’u Rwanda 
yo kwita ku mpunzi, abimukira 
n’abasaba ubuhungiro yibanda 
ku kubaha urufunguzo rwo 
kwigira, kunoza imibereho yabo 
ndetse bagahangirwa amahirwe 
y’ubukungu atabaheza mu iter-
ambere rusange ry’Igihugu, aho 
kubaharira guhora bategereje 
imfashanyo. 

Impamvu u Burayi bwongeye guteke- 
reza kohereza abimukira mu Rwanda

Minisitiri w’Intebe Dr. Nsengiyumva Justin yavuze ko Guverinoma y’u 
Rwanda izakomeza guharanira ko ubukungu bw’u Rwanda bwiyongera

U Rwanda ruri ku rutonde rw’ibihugu Umuryango w’Ubumwe bw’u Burayi (EU) utegeganya gukorana na 
byo mu gushaka igisubizo kirambye cy’impunzi n’abimukira

ZIGAMA Theoneste

Guverinoma y’u Rwanda 
yababajwe n’Urupfu rwa 
Dafroza Gauthier, wari 

umaze imyaka myinshi ahara-
nira ko abakekwaho uruhare 
muri Jenoside yakorewe 
Abatutsi mu 1994 bahanirwa 
ibyaha bakoze.

Dafroza Gauthier, witabye 
Imana ku wa Gatandatu tariki 
ya 3 Ukwakira 2026 azize ubur-
wayi, afatanyije  n’umugabo we 
Alain Gauthier, yagize uruhare 
rukomeye mu bikorwa byo gusha-
kira ubutabera abarokotse Jenoside 
yakorewe Abatutsi, cyane cyane 
mu gukurikirana abantu bake-
kwaho uruhare muri Jenoside bari 
baragiye gutura mu Bufaransa.

Mu butumwa bw’akababaro 
yanyujije kuri X, Minisitiri 
w’Ububanyi n’Amahanga n’Ubut-
wererane Amb. Nduhungirehe 
Olivier Jean Patrick, yagaragaje ko 
urupfu rwa Dafroza Gauthier ari 
igihombo gikomeye ku Rwanda no 
ku rugamba rwo guharanira ubut-
abera.

Yagize ati: “Ni igihombo gikomeye 
ku Rwanda, ku butabera no ku 
bantu bose muri rusange.”

Yavuze kandi ko umurage wa 
Dafroza Gauthier uzakomeza 
kubaho mu rwibutso rwe no mu 
bikorwa by’abakomeza urugamba 
rwo guharanira ubutabera.

Ati: “Umurage wa Madamu Dafroza 
Gauthier uzakomeza kubaho iteka 
mu byo tumwibukiraho no mu 
bikorwa byacu, ukazaba ishema ku 
bariho muri iki gihe ndetse ukaba 
n’isoko y’ihumure n’icyitegere-
rezo ku bazabakomokaho. Dafroza 
Gauthier, ruhukira mu mahoro.”

Minisitiri w’Ubumwe 
bw’Abanyarwanda n’Ishin-
gano  Mboneragihugu, Dr. Jean 
Damascène Bizimana, na we 
yagaragaje akababaro gakomeye 
nyuma yo kumva inkuru y’urupfu 
rwa Dafroza Gauthier.

Mu butumwa bwe kuri X, yavuze 
ko itariki ya 3 Ukwakira 2026 ari 
umunsi w’akababaro gakomeye 
nyuma yo kumenya inkuru 
y’urupfu rwa Dafroza.

Yagize ati: “Ni ibyago bikomeye 
byatugezeho kuri uyu munsi, tariki 
ya 3 Ukwakira 2026, ubwo twamen-
yaga inkuru ibabaje y’urupfu rwa 
Madamu Dafroza Gauthier.”

Dr. Bizimana yihanganishije 
umugabo wa Dafroza, Alain 
Gauthier, abana babo, umuryango 
mugari, abagize umuryango yash-
inze Collectif des Parties Civiles 
pour le Rwanda (CPCR), inshuti 
n’abandi bose bari bamuzi.

Yagarutse kandi ku ruhare Dafroza 
Gauthier yagize mu guharanira 
ubutabera ku barokotse Jenoside 
yakorewe Abatutsi.

Ati: “Ibitekerezo byanjye kandi biri 
ku barokotse Jenoside yakorewe 
Abatutsi baregeye ubutabera, kuko 
ibikorwa byabo byo kurwanya 
kudahana abishe ababo byaba-
haye ihumure, cyane cyane mu 
gihe bamwe mu bakoze ibyo 
byaha batekerezaga ko bashobora 
kubona ubuhungiro butekanye 
kure y’u Rwanda, mu Bufaransa.”

Minisitiri Bizimana yavuze ko 
ibikorwa bya Dafroza byagize 
uruhare mu guteza imbere ubut-

abera no guha agaciro abishwe 
muri Jenoside.

Ati: “Ibikorwa bye byubashye ubut-
abera mu buryo bwuzuye, bisubiza 
icyubahiro ababuze ubuzima 
kandi bikomeza ubudaheranwa 
n’imbaraga by’abarokotse.”

Yunzemo ati: “Umurage we 
ukomeze kudutera inkunga yo 
gukomeza gushikama no kwiye-
meza guharanira ukuri, kwibuka 
n’ubutabera.”

Minisitiri Bizimana yamwifurije 
kuruhukira mu mahoro kandi ko 

azahora yibukwa.

Umuryango w’Abanyarwanda 
baba mu Bufaransa, na wo 
wunamiye Madamu Dafroza 
Gauthier, wahoze ari na Perezida 
wawo ndetse akaba yari umuntu 
ukomeye kandi w’ingenzi muri 
uwo muryango.

Mu itangazo uwo Muryango waso-
hoye wagize uti: “Urupfu rwe 
rudusigiye inshingano yo guko-
meza urugamba yatangiye rurimo 
urwo guharanira ubutabera, 
kwibuka no kuvugisha ukuri. 
Intwari ntipfa, iratabaruka.”

U Rwanda rwashenguwe n’urupfu rwa Dafroza Gauthier, 
waharaniye kugeza mu butabera abakoze Jenoside

Dafroza Gauthier waharaniye ko abakoze Jenoside yakorewe Abatutsi 
mu 1994 bagezwa imbere y’ubutabera  yitabye Imana

ZIGAMA Theoneste

M uri gahunda ya Guve-
rinoma y’u Rwanda 
ya 2020-2050 bitegany-

ijwe ko ingo hafi miliyoni imwe 
ziri ahatari mu gishushanyo 
mbonera cy’ahagenewe guturwa 
zizimurwa zigatuzwa ahabuge-
newe.

Inzego z’ubuyobozi zitangaza ko 
uko kwimura izo ngo bizakorwa 
buhoro buhoro bidahutiweho, 
hashingiwe ku byihutirwa bihari 
birimo iziri kwimurwa mu 
manegeka cyangwa aho ibiza 
bishobora kuzibasira.

Umuyobozi w’Ishami rishinzwe 
Imicungire n’Igishushanyo 
cy’Imikoreshereze by’Ubutaka 
mu Kigo cy’Igihugu gishinzwe 
Ubutaka (NLA), Rutagengwa Alexis 
yabwiye itangazamakuru ko hafi 
65% by’ingo zo mu cyaro ubu 
zituye ahagenewe gutura, mu gihe 
izisigaye zituye ahatarateganyijwe 
cyangwa mu buryo bw’imiturire 
itajyane n’iyahateganyijwe.

Ubushakashatsi buheruka, bwa 
5 bw’abaturage n’imiturire 
bwakozwe n’Ikigo cy’Igihugu 
cy’Ibarurishamire (NISR) mu 
2022, bwerekanye ko mu Rwanda 
habarurwa ingo zituwe zigera kuri 
miliyoni 3,3 aho hafi miliyoni 2,3 
ari izo mu bice by’icyaro.

Muri iyo miturire kandi ingo zo mu 
cyaro 65% byazo zituye ahemewe 

habarurwamo abaturage basaga 
miliyoni 1,5 mu gihe abatuye 
ahatemewe bagera ku 850 000.

Bivugwa ko hafi 9% zituye mu 
midugudu itateguwe cyangwa 
idasanzwe, mu gihe hafi 15% 
zituye mu nzu zitatanye cyangwa 
ari zonyine.

NLA ivuga ko imiturire nibura 9% 
mu Midugudu itarateganyijwe 
kandi itajyanye n’igishushanyo 
cy’imikoreshereze y’ubutaka.

Icyo kigo kivuga ko imiturire itate-
guwe ubusanzwe ivuka hanze 
y’imikorere n’amabwiriza yemewe 
yo gutegura imiturire, akenshi 
ikaba ishingwa mbere y’uko 
hubakwa imihanda, imiyoboro 
y’amazi y’imvura, amazi meza, 
amashanyarazi n’izindi serivisi 
z’ibanze.

Ku rundi ruhande, imiturire 
itatanye igizwe n’inzu zubatswe 
zitatanye mu duce twinshi, aho 
kuba ahurijwe mu midugudu 
cyangwa mu duce dutuwe twate-
guwe.

Rutagengwa yavuze ko ingo zituye 
hanze y’imiturire iteguwe zitaza-
hita zisabwa kwimuka ako kanya.

Yagize ati: “Uburyo Guverinoma 
izabikemuramo ni uguhindura 
buhoro buhoro imiterere y’imi-
turire, ariko hirindwa kwimura 
abantu mu buryo buhutiyeho, 
bigakorwa mu buryo bukwiye.”

Hateguwe site z’imiturire 3 000 
zo guturamo

Muri Gahunda ya Guverinoma y’u 
Rwanda y’Imikoreshereze y’Ubu-
taka mu cyerekezo cya 2020–2050, 
ubutaka bugenewe guturwaho 
n’abantu mu Rwanda bungana na 
15,2% by’ubuso bw’igihugu.

Iyo gahunda yagabanyije umubare 
w’ahantu hatandukanye hatuwe 
mu buryo butatanye, uva kuri site 
14 000 ugera kuri 3 000, hagamijwe 
koroshya no kugabanya ikiguzi cyo 
kugeza ibikorwa remezo na serivisi 
rusange ku baturage.

Rutagengwa yavuze ko ahantu hafi 
3 000 hagenewe guturwamo mu 
cyaro hatagomba gufatwa nk’ah-
antu hashya hagomba kubakwa 
ibikenerwa byose uhereye ku ntan-
giriro.

Yagize ati: “Ahantu hafi 3 000 hage-
newe guturwamo mu cyaro muri 
Gahunda Ngenderwaho y’Imiko-
reshereze y’Ubutaka y’Igihugu 
y’imyaka ya 2020–2050, hagaragaza 
imiterere y’imiturire iteganyijwe 
mu gihe kirekire, aho kuba ahantu 
3 000 hagomba kubakwa ibikorwa 
byose uhereye ku ntangiriro.”

Buri hantu hashobora kuba 
hagizwe n’uduce twinshi dutuwe 
n’abaturage bo mu cyaro, kandi 
urwego rw’ibikorwa remezo 
rushobora gutandukana bitewe 
n’ahantu.

Ingo nyinshi zisanzwe zituye 
mu bice byagenewe guturwamo, 
nubwo hari uturere tumwe dufite 
imihanda n’izindi serivisi z’ibanze, 
mu gihe utundi tugikeneye gushor-
wamo imari kugira ngo ibikorwa 
remezo birusheho kunozwa.

Rutagengwa yavuze ko “kubaka no 
guteza imbere utu duce bikorwa 
buhoro buhoro binyuze muri 
gahunda z’iterambere zishyirwa 
mu bikorwa ku rwego rw’Inzego 
z’ibanze.”

Gahunda z’iterambere zishingiye 
ku ruhare rw’abaturage, zirimo 
Umuganda, Porogaramu ya Vision 
2020 Umurenge ndetse n’izindi 
gahunda z’iterambere z’Inzego 
z’ibanze, na zo biteganyijwe ko 
zizagira uruhare mu kunoza 
imihanda ihuza abaturage n’izindi 
serivisi z’ibanze, ku bufatanye n’in-
gengo y’imari ya Leta ishorwa mu 
bikorwa remezo.

Rutagengwa yavuze ko ubu buryo 
bushobora kuba bwiza kurushaho 
mu miturire yo mu cyaro, aho 
kugeza ibikorwa remezo byose 
bikenewe kuri buri hantu hage-
newe guturwamo icyarimwe.

Nta kwimura abaturage bose ako 
kanya

Gahunda yo gutuza abaturage 
mu midugudu iteganyijwe yateje 
ibibazo byerekeranye n’ibizaba ku 
miryango ituye ku butaka bwage-
newe ubuhinzi cyangwa mu bindi 

bice bitagenewe guturwamo, 
cyane cyane abadafite ubutaka mu 
bice byateganyijwe guturwamo.

Rutagengwa yavuze ko iyo miry-
ango itari ngombwa ko ihita 
yimurwa ku gahato.

Yagize ati: “Imiryango isanzwe 
ituye mu bice bitagenewe gutur-
wamo ntabwo byanze bikunze 
izasabwa guhita yimuka.”

Hari imiryango ishobora kuba ifite 
ubushobozi bwo kwimukira ku 
bushake mu bice byateganyijwe 
guturwamo, mu gihe indi ishobora 
kuzimuka hashize igihe kinini, mu 
gihe ibyo bice bigenda bitezwa 
imbere kandi bikagezwamo 
ibikorwa remezo.

Icyakora, hazibandwa ku miryango 
ituye mu bice bishobora guteza 
ibibazo ku buzima n’umutekano.

Rutagengwa yagize ati: “Icyihut-
irwa cyane ni imiryango ituye mu 
bice bifite ibyago byinshi ndetse 
n’ahantu hashobora kwibasirwa 
n’ibiza, aho kwimura abaturage 
bishobora kuba ngombwa mu 
rwego rwo kurinda ubuzima n’im-
itungo yabo.”

Yongeyeho ati: “Kuri iyo miryango, 
Leta izakoresha uburyo bukwiye 
bwo gutuza no kwimura abaturage 
hakurikijwe politiki n’amategeko 
abigenga.”

Ku miryango ituye hanze y’ibice 
bifite ibyago byinshi, kwimuka 
bizagenda bikorwa buhoro buhoro, 
hakurikijwe uko ibice biteganyijwe 
guturwamo bigenda byubakwa 
kandi bigashyirwamo ibikorwa 
remezo, ndetse n’imiterere ya buri 
muryango.

Intara y’Iburengerazuba ni yo 
yiganjemo imiturire itanoze 

Iki kibazo kigaragara cyane mu 
Ntara y’Iburengerazuba, aho 
imiryango irenga 214 000, ihwanye 
hafi na 29% by’imiryango yose yo 
muri iyi Ntara, ituye hanze y’ibice 
byagenewe guturwamo.

Guverineri Ntibitura Jean Bosco 
yavuze ko Intara y’Iburengerazuba 
ifite imiryango igera ku 671 000, 
muri yo hafi 457 000, ni ukuvuga 
71%, ikaba ituye mu bice byage-
newe guturwamo.

Yagize ati: “Abandi batuye mu 
bice bitagenewe guturwamo baza-
genda bimukira muri ibyo bice 
kuko ari ho ibikorwa remezo byose 
byashyizwe.”

Yavuze ko abantu batuye hanze 
y’ibice byagenewe guturwamo 
batazahita bimurwa, kuko hari 
ibice biteganyijwe guturwamo 
bitaragezwa ku rwego rwo kwakira 
abaturage neza.

Ati: “Ni yo mpamvu iyo umuntu 
asabye uruhushya rwo kubaka, 
ikintu cya mbere harebwa ari 

Mu Rwanda imiryango miliyoni 1 irategurirwa 
kwimurwa ahashyira ubuzima mu kaga

TWAGIIRA Wilson

Ambasaderi w’u 
Rwanda mu Mury-
ango w’Abibumbye 

Ngoga Martin, yagaragaje 
ko kugeza ubu hakiri icyuho 
mu byerekeranye n’ishyirwa 
mu bikorwa ry’amasezerano 
agamije kurandura umutwe 
wa FDLR, akaba ari umutwe 
wakunze guhungabanya 
umutekano w’u Rwanda 
uturutse muri Repubulika 
iharanira Demokarasi ya 
Congo aho ukorera guhera 
mu myaka isaga 30 ishize.

Intumwa y’u Rwanda mu rwego 
rw’Umuryango w’abibumbye 
yibukije Akanama ka Loni 

gashinzwe umutekano ku Isi ko 
kwambura intwaro no kuran-
dura uwo mutwe, ari bimwe mu 
bikorwa byihutirwa bikeneye 
gushyirwa mu bikorwa. 

Ati: “Kurandura burundu 
umutwe wa FDLR ni byo bizaf-
asha kugarura umutekano muri 
aka Karere, ni ikibazo kiban-
gamiye umutekano w’Igihugu 
ndetse n’Akarere, gahunda yo 
kuyirandura burundu ikwiye 
gushyirwa mu byihutirwa.”

Mu Kiganiro yahaye Akanama 
ka Loni gashinzwe Umutekano, 
mu nama yagarutse ku bikorwa 
bya MONUSCO yabaye ku wa 
29 Nzeri 2026, Intumwa y’u 

Rwanda yakomoje ku miko-
ranire mu bya gisirikare hagati 
ya Congo ndetse n’umutwe wa 
FDLR hamwe n’iyindi mitwe 
yitwaje intwaro ifatanyije na 
FARDC nka Wazalendo n’iyindi 
mitwe itandukanye, byabaye 
muri uyu mwaka wa 2026.

Ku byerekeranye n’ubuhuza 
hagati y’impande zombi, u 
Rwanda rwavuze ko rwakiriye 
neza ubuhuza bwakozwe 
binyuze mu biganiro bya 
Washington na Doha, ndetse 
ko rukomeje kwiyemeza 
kubahiriza amasezerano ya 
Washington n’inzira zashy-
izweho zo gukurikirana 
ishyirwa mu bikorwa ry’ayo 

Kurandura FDLR biracyarimo icyuho – Amb. Ngoga
masezerano agamije   ituze 
amahoro no kugarura 
umutekano w’ibihugu 
by’Akarere.

Nkuko bikubiye muri ayo 
masezerano, u Rwanda 
rwavuze ko rwamaze gutera 
intambwe mu birebana no 
gukuraho ingamba z’ubwirinzi 
kandi rwabimenyesheje inzego 
zashyizweho n’amasezerano 
ya Washington, nubwo hakiri 
icyuho gikomeye mu bire-
bana n’ishyirwa mu bikorwa 
ryayo ku kibazo cyo kurandura 
uwo mutwe ugizwe n’abasize 
bakoze Jenoside yakorewe 
Abatutsi mu 1994.

Agaruka ku ngero zifatika 
ziganisha ku mikoranire hagati 
y’ingabo za Repubulika ihara-
nira Demkarasi ya Congo   na 
FDLR, Amb. Martin Ngoga 
asobanura ko kugeza ubu hari 
amakuru agaragaza ibikorwa 
by’ubufatanye hagati ya FADRC, 
FDLR, Wazalendo n’indi mitwe 
bafatanyije byabaye mu mwaka 
wa 2026.

Ati: “Mu kwezi kwa Gashyan-
tare 2026, indege ya FARDC 
n’ibindi bikoresho bya gisiri-
kare birimo amakamyo 
byajyanye toni z’amasasu mu 
duce twa Pinga na Kibua aho 
bimwe mu bikoresho byage-
newe abayobozi ba FDRL 
hamwe n’iyindi mitwe, mu 
gihe mu kwezi kwa Werurwe 
2026 indege yatwaye amasasu 
n’ibiribwa mu gace ka Ntoto 
aho byasaranganyijwe hagati 

y’imitwe nka FRDC, PARECO na 
FDRL.

Amb. Ngoga avuga ko imiko-
ranire nk’iyi yakomeje 
kugaragara mu mezi ya Mata, 
Kamena na Nyakanga, ndetse 
no hagati mu kwezi kwa 
Kanama 2026 abwira Akanama 
ka Loni ko hari amakuru 
afatika agaragaza imikoranire 
hagati ya FDLR n’iyindi mitwe 
nka FARDC, CNRD, FLN, FDLR, 
Wazalendo, Nyatura, mu gace 
ka Walungu muri Repuburika 
iharanira Demokalasi ya Congo.

Kuri gahunda yo kurandura 
umutwe wa FDLR, nkuko 
bikubiye mu masezerano, yaso-
banuye ko umutwe wa FDLR 
ari kimwe mu byo impande 
zombi zumvikanyeho kandi 
ko bigomba gushyirwa mu 
bikorwa mu buryo bwuzuye, 
Aho Amb. Ngoga yagaragaje 
ko kuba FDLR igikomeje 
gukorera mu burasirazuba 
bwa RDC, ndetse igikwirak-
wiza ingengabitekerezo ya 
Jenoside n’ibikorwa byiba-
sira umutekano w’igihugu ari 
ikibazo kidakwiye kwirenga-
gizwa.

Yagize ati: “FDLR ni umutwe 
witwaje intwaro ufite ingenga-
bitekerezo ya Jenoside, ndetse 
n’igisirikare cyateguwe neza 
n’amateka y’ibitero wagabye 
ku Rwanda byose birazwi, 
ukorera hafi y’umupaka wacu 
kandi ugafatanya n’ingabo za 
bimwe mu bihugu duturanye”.

Ambasaderi w’u Rwanda mu Muryango w’Abibumbye Ambasaderi Ngoga Martin

ukumenya niba aho ashaka kubaka 
haragenewe guturwamo.”

Imiryango 41 000 igomba 
kwimurirwa mu bice byategany-
ijwe guturwamo bitarenze 2029

Ikigo cy’Igihugu gishinzwe 
Imiturire (RHA) cyihaye intego yo 
kwimurira imiryango irenga 41 
000 mu bice byateganyijwe gutur-
wamo kandi mu buryo burambye, 
bifite ibikorwa remezo by’ibanze, 
bitarenze mu 2029.

Muri iyi miryango harimo 32 000 
ituye mu bice by’icyaro bitatanye, 
imiryango 3 436 ituye mu midu-
gudu itubahirije igenamigambi 
mu mijyi, ndetse n’imiryango 6 089 
ituye mu bice bifite ibyago byinshi 
byo kwibasirwa n’ibiza.

Gahunda yo kwimura iyi miryango 
yatangiye mu mwaka w’ingengo 

y’imari wa 2024/25, mu rwego rwo 
gushyira mu bikorwa Gahunda ya 
Kabiri y’Igihugu yo Kwihutisha 
Iterambere (NST2).

Hagati ya 2017 na 2024, mu Rwanda 
hamaze kwimurwa imiryango 144 
628 ijyanwa mu bice byategany-
ijwe guturwamo.

Hiyongereyeho imiryango 32 000 
iteganyijwe kwimurwa ivuye mu 
bice by’icyaro bitatanye, umubare 
w’imiryango izaba yimuriwe mu 
bice byateganyijwe guturwamo 
uzagera kuri 176 628 bitarenze mu 
2029.

Muri icyo gihe cya 2017-2024, 
nibura imiryango 20 643 na yo 

yari yarimuwe ivanwa mu bice 
byagaragaraga ko bifite ibyago 
byo kwibasirwa n’ibiza. Hiyon-
gereyeho indi 6 089 iteganyijwe 
kwimurwa, umubare w’imiryango 
izaba ivanywe mu manegeke 26 
700 bitarenze 2029.

Ubuyobozi kandi buteganya gushy-
iraho   igenamigambi rirambuye 
ry’imikoreshereze y’ubutaka 
ku buso burenga hegitari 8 564, 
bukubiyemo ibice by’imijyi n’iby’ic-
yaro bigenewe guturwamo.

Biri mu rwego rwo kwihutisha 
imijyi

Gahunda yo gutuza abaturage mu 
bice byateganyijwe guturwamo 

ifitanye isano ya hafi n’ingamba 
u Rwanda rufite zo guteza imbere 
imijyi.

Muri Politiki y’Igihugu y’Imijyi, 
biteganyijwe ko umubare w’Aban-
yarwanda batuye mu mijyi uzava 
kuri 35% mu 2024, ukagera kuri 
52,7% mu 2035, ndetse ukazagera 
kuri 70% mu 2050.

Ikigo cy’Igihugu Gishinzwe 
Ubutaka (NLA) kibarura ko mu 
2050, abantu bagera kuri miliyoni 
15,4, bangana na 70% by’abaturage 
b’u Rwanda bazaba bagera kuri 
miliyoni 22,1, bazaba batuye mu 
mijyi.

Mu igenamigambi rishya, u 

Rwanda ruteganya guteza imbere 
uduce twagenewe imijyi 101, 
turimo Umujyi wa Kigali, imijyi 
itatu igaragiye Kigali, imijyi 
umunani yunganira uturere, 
imijyi 16 y’uturere ndetse n’uduce 
73 ibice bigezweho (Rubarnan 
centres).

Biteganyijwe ko Umujyi wa Kigali 
uzaba utuwe n’abaturage bagera 
kuri miliyoni 3,8 mu 2050, mu 
gihe buri mujyi wunganira Kigali 
n’umwe mu mijyi yunganira 
uturere ushobora kwakira abatu-
rage bagera kuri 650 000.

Intego y’igihe kirekire ni ugushyira 
inzu n’abaturage mu bice byate-
ganyijwe guturwamo, aho 
imihanda, amazi, amashanyarazi 
n’izindi serivisi rusange bishobora 
kubagezwaho ku buryo bunoze, 
mu gihe imiryango ituye hanze 
y’ibyo bice izagenda yimuka 
buhoro buhoro.

Imiryango isaga miliyoni izatuzwa ahaboneye mu bihe bitandukanye

Mu Rwanda imiryango miliyoni 1 
irategurirwa kwimurwa ahatemewe

KOMEZA KU RUP.13

Nyagatare: Umuhanda wa kaburimbo bubakiwe watumye bahingira isoko

HITIMANA Servand

Abaturage bo mu 
Mirenge ya Rwem-
pasha, Musheri na 

Matimba yo mu Karere 
ka Nyagatare baturiye 
umuhanda wa kaburimbo 
Nyagatare - Nyamiyonga 
- Kagitumba, bavuga ko 
iyubakwa ry’uwo muhanda 
ryatumye bitabira ubuhinzi 
bwa kinyamwuga, bahin-
gira isoko kuko nta 
mbogamizi bagifite ku 
gutwara umusaruro wabo.

Aba baturage bagaragaza ko mu 
nkengero z’uyu muhanda hari 
hasanzwe ibikorwa byigan-
jemo iby’ubworozi n’ubuhinzi 
biciriritse.

Mu mbogamizi bari bafite 
harimo kuba iki gice cyara-
hoze mu bwigunge ku buryo 
imigenderanire yari igoranye, 
bikagira ingaruka ku bakoraga 
ubuhinzi, kuko abakeneye 
isoko rya vuba byabasabaga 
gutwara umusaruro wabo kure 
kandi bakikorera ku mitwe, 
aho bakoraga ubuhinzi ahanini 
bugamije kubaha ibyo kurya 

gusa.

Rwamwojo Straton yagize 
ati: “Uyu muhanda utara-
korwa twaravunikaga kuko 
inaha hari mu cyaro kitagend-
wamo n’imodoka mu buryo 
buhoraho. Byatumaga dukora 
bwa buhinzi buciriritse butuma 
tubona ibyo kurya cyangwa 
ibyo tujyana ku masoko 
dutwaye ku mitwe cyangwa 
ku magare. Byari bigoye kuba 
umuntu yatekereza kuhako-
rera ubuhinzi buzakenera 
kumuhuza n’amasoko ya buri 
gihe.”

Bavuga ko aho hakorewe 
umuhanda wa Kaburimbo 
ibintu byahindutse ndetse 
bikururira abahinzi gukora 
ubuhinzi bw’umwuga bagahin-
gira isoko.

Ni nako hatangijwe ubuhinzi 
butari buhasanzwe burimo 
ubuhinzi bw’imiteja, imboga 
n’imbuto.

Bamurere Christine ni umwe 
mu bahinga imiteja mu nken-
gero z’uyu muhanda mu Kagari 
ka Kabare mu Murenge wa 

Abaturiye uyu muhanda bishimira ko waborohereje kugeza umusaruro wabo ku isoko

Rwempasha.

Agira ati: “Ubuhinzi bw’im-
boga busaba uburyo buhoraho 
bwo kubukurikirana yaba mu 
guhinga, gutera, kubagara, 
gusarura ndetse no kugurisha. 
Iyo bukorerwa ahantu hato-
rohereza ubukora kuhagera 
burapfapfana. Ushobora 
gusiba gutera umuti kubera 
ko watinze kukugeraho biga-
hita bigutera igihombo kihuse. 
Ni yo mpamvu aho bakoreye 
uyu muhanda nanjye nabonye 
bishoboka kuhakorera ubu 
buhinzi kandi bigenda neza.”

Mukunzi Emmy we ahinga 
ibigori mu Murenge wa 
Musheri, avuga ko gukorerwa 
uyu muhanda byafashije 
abaturage gukora ubuhinzi 
babukunze kuko ibyo bakweza 
byose byoroshye kubigeza ku 
isoko.

Ati: “Dusigaye duhinga tuby-
ishimiye cyane kuko umuhanda 
waduhuje n’isoko. Nka twe 
duhinga ku buso bunini, 
utangira gutera abakeneye 
ko uzabagurisha batangiye 
kukurambagiza aho banaguha 

amafaranga ashobora kukun-
ganira mu buhinzi bwawe 
mukagirana amasezerano yo 
kwishyurwa ku musaruro 
wanawubagurishije. Ibi 
biterwa no kuba aho dukorera 
hagendeka.”

Aba bahinzi bashimira cyane 
Leta yabagejejeho igikorwa 
remezo cy’ingenzi ku bikorwa 
byabo.

Mukanzigiye Elina yagize ati: 
“Turashima cyane ubuyobozi 
bwatwubakiye uyu muhanda 
kuko watumye imirimo yacu 
y’ubuhinzi itera imbere. Ubu 
turahinga imbuto ukaba 
wizeye ko usarura ukabona 
abaguzi kandi ku gihe. Twahin-
gaga inyanya zakwerera rimwe 
wenda ari mu gihe cy’imvura 
tukabura abazitwara, zikat-
wangirikiraho. Ubu turi mu 
bisubizo kandi turashima.”

Umuyobozi w’Akarere ka 
Nyagatare, Kakooza Henry 
avuga ko uyu muhanda 
watanze ibisubizo ku bikorwa 
by’ubuhinzi ndetse n’ubworozi. 
Asaba abawuturiye guko-
meza kuwubyaza umusaruro 

Abashoramari berekeje amaso i Huye, 
amacumbi n’inganda bishobora kwiyongera
BYUKUSENGE Annonciata

Abashoramari baturutse 
mu bice bitandukanye 
by’Igihugu no mu 

mahanga berekeje amaso mu 
Karere ka Huye berekwa ahari 
amahirwe yo gushora imari, 

barushaho kwiteza imbere.

Ati: “Umuhanda mushya wa 
Nyagatare – Nyamiyonga 
- Kagitumba watumye abatu-
rage bacu barushaho kwitabira 
ibikorwa by’ubuhinzi n’ub-
worozi ndetse babikora mu 
buryo bw’ubucuruzi. Ni 
igisubizo kuri bo no ku buyo-
bozi kuko iyo umuturage ateye 
imbere mu bukungu n’Akarere 
kaba gateye imbere. Turasaba 
abaturage bacu ko babyaza 
umusaruro aya mahirwe 
bagakomeza kwiteza imbere 
bakora ubuhinzi n’ubworozi 
bigezweho bitanga amafa-
ranga.”

Uyu muhanda wa kabu-
rimbo uri mu bikorwa remezo 
byahawe abaturage muri iyi 
myaka itanu ishize ukaba 
ureshya n’ibilometero 38, aho 
uretse korohereza abafite 
ibikorwa by’ubuhinzi n’ub-
worozi, wanafashije abakora 
ingendo zigana ku mupaka wa 
Kagitumba bavuye mu mujyi 
wa Nyagatare kuko bitakiba-
saba kuzenguruka i Ryabega.

by’umwihariko amacumbi kuko 
ari kimwe mu byo uyu Mujyi wa 
Huye ukeneye cyane.

Aba bashoramari bahuriye mu 
nama yiswe ‘Huye Investment 
Forum’ ku wa Kabiri tariki ya 
30 Nzeri 2026, bagaragarizwa 

amahirwe yo gushora imari mu 
kubaka inzu zicumbikira abagana 
Huye n’Uturere tuyizengurutse.

Mu kugaragaza aya mahirwe, 
Umuyobozi w’Akarere ka Huye 
ushinzwe Iterambere ry’ubukungu 
Kamana Andrée, yabwiye 

abashoramari ko ari amahirwe 
akomeye bafite baramutse bashoye 
imari muri Huye.

Ati: “Huye ifite umubare munini 
w’abahagenda n’abanyeshuri bo 
muri Kaminuza, ariko amacumbi 
ni make. Kaminuza ifite abanye-
shuri basaga ibihumbi 18 kandi 
Kaminuza ntifite ubushobozi bwo 
kubacumbikira bose. Uwakubaka 
amacumbi ntabwo yahomba.”  

Akomeza avuga ko ubu umujyi 

wa Huye ufite heteli ebyiri ziri ku 
rwego rw’inyenyeri enye. Izi hoteli 
zifite ubushobozi bwo kwakira 
abantu 300, kandi igihe hari inama 
mpuzamahanga yabereye i Huye, 
ntabwo abayitabiriye babona aho 
gucumbika.

Prof. Kayihura Didace Muganga, 
wari uhagarariye Kaminuza y’ 
u Rwanda muri iyi nama, yashi-
shikarije abashoramari kugana 

Abashoramari berekeje amaso i Huye, 
amacumbi n’inganda bishobora kwiyongera

Abashoramari bitabiriye inama igamije iterambere ry’Akarere ka Huye

nkumva ntazi iyo ndi. Ubu Nsigaye 
ntekereza neza nkamenya icyo 
nakora kuva mu gitondo kugera 
nimugoroba. Navuye ibuzimu njya 
ibuntu.”

Muhongerwa Emelienne wo mu 
Murenge wa Kabarore ni umugore 
uvuga ko yareze abana icyenda 
arabakuza kuko ntaho yahuriye 
n’inzoga zari zarasabitse umugabo.

Ati: “Twebwe abagore ntituzi icyo 
twaha umuntu watekereje guca 
ziriya nzoga. Umugabo wanjye zari 
zaramugize imbata. Uko nabonaga 
tubayeho, iyo ntirinda inzoga 
nanjye nkazinywa ntabwo mba 
narabashije kurera abana icyenda. 
Aho baciriye Ibyuma ubu twarahu-
metse kuko nibura n’abagabo bacu 
tubabona mu rugo.”

Umuyobozi w’Akarere ka Gatsibo 
Gasana Richard, avuga ko ubwo 
abantu bamaze kubona ububi 
bw’inzoga zitujuje ubuziranenge 
bakwiye gukoresha umwanya 
bapfushaga ubusa bakagaruza 
ibyabo batakaje.

Ati: “Uyu ni umwanya ku bamaze 
igihe bari mu midugararo batez-
waga n’ubusinzi kwicara mu 
miryango yabo bakagena uko 
bakora vuba, bagakora byinshi 
kugira ngo bagaruze umwanya 
batakaje.”

Uretse ibyaha byo gukubita no 
gukomeretsa byari byinshi muri 
ako K arere kandi bigatizwa 
umurindi n’ubusinzi, ibindi byaha 
bifitanye isano n’ubusinzi birimo 
gufata abana  ku ngufu, ubujura 
n’amakimbirane.

Guca inzoga zitujuje ubuziranenge byagabanyije inshuro 5 ibyaha byo gukubita no gukomeretsa mu Karere 
ka Gatsibo

HITIMANA Servand

U rwego rw’Ubugen-
zacyaha mu Karere ka 
Gatsibo rugaragaza ko 

umusaruro wo guca ibyuma 
n’inzoga zitujuje ubuziranenge 
watangiye kwigaragaza cyane 
muri aka karere kari gakunze 
kugaragaramo ibyaha byo 
gukubita no gukomeretsa, 
byagabanyutse inshuro eshanu 
ugereranyije n’ibyahagaraga-
raga mbere izi nzoga zikiri ku 

seho inshuro 5. Ibi bigaragaza 
ko ubusinzi bwari urutirigongo 
rw’ibibi byinshi birimo n’amakim-
birane mu muryango aho twizera 
ko naho biza kumera neza.”

Nsengiyumva asaba abaturage 
kwirinda ibibagonganisha n’am-
ategeko by’umwihariko bagaca 
ukubiri n’icyitwa ikiyobyabwenge, 
bagaharanira kuba mu mahoro 
birinda ibyo bataho umwanya bita-
bafitiye umumaro.

Ubuhamya bw’abanywaga ibyuma 
na bo bashimangira ko nyuma 
yo kubihagarika byatumye bava 
ibuzimu bakajya ibuntu.

Twagirimana Epimaque wajyaga 
anywa akarara no ku gasozi yagize 
ati: “Ni byo ibi byuma na ziriya 
nzoga zari zitwishe nabi. Kuba 
zaratezaga urugomo akenshi ni 
uko umuntu yabaga atakiyobora 
ayoborwa n’ibyo yanyoye. Nka 
njye narasindaga nkarara hanze 
bakaza kuntarura bucyeye. Ubwo 
se umuntu nkuwo muvuganye ho 
gato ugira ngo yatinya gufata ibuye 
akarigukubita? Ntabwo twabaga 
tukiri mu buzima busanzwe.”

Yakomeje agira ati: “Uyu munsi 
ndashima ko natangiye gutora 
agatege. Ndavuga gutora agatege 
kuko nyuma yo kubica narushi-
jeho gusa n’uwarembye kubera 
kubibura, kurya birananira ndetse 

IBIKURIKIRA URUP.14

kaminuza kuko ifite umushinga 
wo kubaka amacumbi.

Ati: “Dufite umushinga wo kubaka 
hoteli izaba igizwe n’ibice bine, 
harimo igice cya hoteli yok u rwego 
rw’inyenyeri enye, inyenyeri 
ebyiri, hoteli isanzwe n’amacumbi 
aciriritse. Ibi bice byose bizaba 
bikubiye mu nyubako imwe. 
Abifuza gushora imari mwatu-
gana tugatangira ibiganiro kuko 
igishoro turagifite, ariko dukeneye 
abo tujyanamo.”

Abashoramari bagaragaje imbo-
gamizi

Umushoramari Rutayisire François 
yavuze ko gushora iamri ari 
ingenzi ariko basanga hari n’aho 
bahura n’igihombo. Ati: “Kubaka 
hoteli iri ku rwego rw’inyenyeri 
enye birahenze cyane kandi 
umuntu aba yayitanzeho amafa-
ranga menshi. Kugira ibyumba 
bizabona abakiliya babiri mu 
mwaka kubera ko bihenze, ni 
igihombo. Tubona ibyoroshye ari 
uko twakubaka hoteli zisanzwe 

Igihe haboneka amacumbi ahagije, 
abanyeshuri babona aho kuba.

Mu kumara impungenge aba 
bashoramari, Umuyobozi wa RDB 
Jean-Guy Afrika, yavuze ko hadak-
enewe hoteli z’inyenyeri enye gusa, 
ahubwo hakenewe amacumbi 
menshi.

Ati: ”Abagana Mujyi wa Huye 
ufite amacumbi make. Gushora 
imari mu kubaka amacumbi ni 
amahirwe kuko abakora ingendo 
nyobokamana i Kibeho mu 
Karere ka Nyaruguru bacum-
bika i Huye kubera ko baba ari 
benshi Kibeho itabakira bose. Hari 
kandi abanyeshuri ba kaminuza 
n’abandi bakorera ingendo muri 
Huye. Gushora imari mu kubaka 
amacumbi ni amahirwe.”

Abashoramari batandukanye 
biyemeje kugirana ibiganiro 
n’ubuyobozi bw’Akarere ka 
Huye ngo barebere hamwe uko 
bajyanamo. Iyi nama y’ishoramari 
itegurwa n’Urwego rw’Igihugu 
rw’Iterambere (RDB), ikaba iba 
muri buri Karere.

Umujyi wa Huye utuwe ku kigero 
cya 20,9%, ukaba ufite intego yo 
guturwa ku kigero cya 35% muri 
2029. Igishushanyo mbonera 
cy’Umujyi gifite hegitari 8 564 zage-
newe kubakwaho inzu zihendutse.

zifite ibyumba bihendutse kuko 
byo bibona abakiliya buri gihe.”

Akomeza avuga ko kaminuza y’u 
Rwanda ishami rya Huye ifite 

abanyeshuri ibihumbi 18, ariko 
kaminuza icumbikira 20% bya bo. 

Gatsibo: Guca ibyuma byagabanyije inshuro 
5 ibyaha  byo gukubita no gukomeretsa

isoko, biva ku byaha 150 bigera 
ku byaha 30 byagaragaye mu 
kwezi gushize.

Umuyobozi wa RIB mu Karere 
ka Gatsibo Nsengiyumva Ignace, 
yagaragarije abaturage ko mu 
byaha biza ku isonga muri aka 
Karere ari icyaha cyo gukubita no 
gukomeretsa cyatizwaga umurindi 
n’inzoga n’ubusinzi bukabije aho 
mu kwezi hakirwaga impuzan-
dengo y’ibirego 150.

Nyuma ya gahunda ya Leta yo 
guca ibyuma n’inzoga zitujuje 
ubuziranenge, umubare w’ibyaha 
waramanutse cyane bigera ku 
byaha 30 byakiriwe muri Kanama.

Yagize ati: “Ubuyobozi bwiza 
bwarebye kure busanga izi nzoga 
uretse kwangiza ubuzima zari 
n’intandaro y’ibyaha byinshi. 
Twakiraga ibyaha bijyanye no 
gukubita no gukomeretsa bigera ku 
150. Ubu ukwezi gushize twakiriye 
ibirego 30, aho byagabanyut-

NGABOYABAHIZI Protais

Ababyeyi n’abagana 
Ikigo nderabuzima cya 
Karwasa, mu Murenge 

wa Cyuve mu Karere ka 
Musanze, bavuga ko bishimiye 
kubona inzu y’ababyeyi yabige-
newe, kuko yabakuye mu bibazo 
byaterwaga no kubura ahantu 
hihariye kandi hatekanye ho 
kubyarira

Bavuga ko mbere y’uko iyi 
nyubako iboneka, imiterere y’aho 
batangiraga serivisi z’ububyeyi 
itabafashaga kubona ibanga 
rihagije, ku buryo hari ubwo 
umubyeyi yabaga ari kubyara 
abandi bantu bashobora kumu-
bona, ibintu bamwe bavuga ko 
byabateraga ipfunwe kandi bika-
bangamira ituze umubyeyi aba 
akeneye muri icyo gihe.

Ubu iyi nzu y’ababyeyi nshya ifite 
aho kubyarira, ubwiherero, aho 
kogera, aho kubonereza urubyaro 
n’ibindi byangombwa bikenerwa 
mu gutanga serivisi z’ububyeyi, 
bituma abagana Karwasa bavuga 
ko serivisi bahawe zirushaho kuba 
nziza kandi zubahiriza ubuzima 
bwite bw’umubyeyi.

Umwe mu babyeyi bagana icyo 
kigo Mukankundimana Dancille 
yavuze ko kubona ahantu hihariye 
ho kubyarira ari impinduka 
ikomeye, cyane cyane ku bijyanye 
n’ibanga.

Yagize ati: “Mbere byari biteye 
ipfunwe kuko iyo umubyeyi 
yabaga ari kubyara, hari ubwo 
abandi bashoboraga kumubona. 
Kandi iyo uri kubyara uba ukeneye 
ahantu hihariye hatuje. Kuba ubu 
dufite aho kubyarira hatekanye 
bituma twumva twubashywe 
kandi twitabwaho neza, kuruta 
mu minsi yashize hari ubwo 
twabyariga no mu kibuga naho 
hatazitiye, urabona ko noneho 
hano hari urupangu harikinze 
cyane.”

Uwamahoro Anisie we avuga ko 
mbere hari igihe ababyeyi bata-
bonaga ubuzima bwite bukwiye 
mu gihe cyo kubyara, kuko  
babyariraga mu buryo butarimo 
ibanga.

Yagize ati: “Hari ubwo wasangaga 
umubyeyi umwe ari kubyara, undi 
na we ari hafi kandi ashobora 
kumubona. Ibyo byaduteraga 
ipfunwe n’isoni. Ubu aho kubyarira 
harateguwe, umubyeyi akabona 
umwanya wo kwitabwaho mu 
buryo bwihariye.”

Umujyanama w’ubuzima ku Kigo 
Nderabuzima cya Karwasa, Nyira-
habimana Consolée, yavuze ko iyi 
nyubako yari ikenewe kugira ngo 
ababyeyi bahabwe serivisi mu 
buryo buboneye.

Yavuze ko iyubatswe yujuje ibyan-
gombwa by’ingenzi bikenerwa mu 
kwita ku mubyeyi, kuva mu gihe 
cyo kwisuzumisha kugeza ku gihe 

cyo kubyara.

Yagize ati: “Turashimira Leta y’u 
Rwanda uburyo yatugeneye inzu 
y’ababyeyi yujuje ibisabwa byose, 
ikagira ubwiherero, aho kogera, 
aho kubonereza urubyaro, aho 
kubyarira n’ahandi hose haken-
erwa mu guha serivisi nziza 
umubyeyi uri kubyara.”

Nyirahabimana avuga ko kuba 
ababyeyi bafite ahantu habuge-
newe ho kubyarira bizabafasha 
kurushaho kugira icyizere cyo 
kugana ikigo nderabuzima, aho 
gutinya ko batabona ibanga 
cyangwa umutekano ukwiye.

Umuyobozi w’Akarere ka Musanze, 
Nsengimana Claudien, yavuze ko 
Leta y’u Rwanda ikomeje gushyira 
imbere ubuzima bw’umubyeyi 
n’umwana, by’umwihariko mu 
guteza imbere serivisi zitangirwa 
ku bigo nderabuzima.

Yashimiye abagize uruhare mu 
kubaka iyo nzu y’ababyeyi, avuga 
ko ibikorwa nk’ibi bifasha mu 
gukumira ibibazo bishobora 
gushyira ubuzima bw’umubyeyi 
cyangwa umwana mu kaga.

Yagize ati: “Reka dushimire igihugu 
cy’u Rwanda uburyo kizirikana 
ubuzima bw’umubyeyi n’um-
wana mu gutanga serivisi zibaha 
agaciro.”

Nsengimana yavuze kandi ko iyi 
nyubako izagira uruhare mu guku-

Musanze: Karwasa bishimiye inzu 
y’ababyeyi yisanzuye bubakiwe

Ababyeyi bishimira inzu y’ababyeyi bubakiwe ku kigo nderabuzima cya Karwasa 

mira imfu z’ababyeyi n’abana 
bapfa bavuka, cyane ko abakozi 
b’ubuzima bahawe ibikoresho 
bibafasha mu nshingano zabo, 
birimo n’imbangukiragutabara.

Yagize ati: “Iki gikorwa gifite 
uruhare mu gukumira imfu 
z’ababyeyi n’abana bapfa bavuka 
ndetse bikaduha n’icyizere ko 
abaganga bazakora inshin-
gano zabo neza kuko bahawe 
n’ibikoresho bihagije birimo n’im-
bangukiragutabara.”

Umuyobozi wa ENI Foundation, 
Domenico Giani, wagize uruhare 
mu kubaka iyo nzu ashimangira   
ko kubaka inzu y’ababyeyi  byari 
ngombwa kandi  ko byakozwe ku 
bufatanye na Minisiteri y’Ubuzima, 
hagamijwe gufasha mu kunoza 
serivisi zihabwa ababyeyi n’abana.

Yagize ati: “Cyari ikibazo ariko ku 
bufatanye na Minisiteri y’Ubuzima 
twubatse iyi nzu z’ababyeyi mu 
rwego rwo gufasha ababyeyi bapfa 
babyara n’abana bapfa bavuka. Ni 
inzu zizagabanya izo mpfu zabo-
nekaga mu bigo nderabuzima. Ni 
inyubako zanyu rero mugomba 
kuzikoresha neza kuko ari cyo 
zubakiwe.”

Iyi nyubako kandi ije mu gihe 
ubuyobozi bukomeje gushishi-
kariza ababyeyi kwipimisha no 
kubyarira kwa muganga, kuko 
bifasha kumenya hakiri kare 
ibibazo bishobora kuvuka ku 
mubyeyi cyangwa ku mwana no 
kubona ubufasha bw’abaganga 
igihe bikenewe.

Umuyobozi Mukuru muri 
Minisiteri y’Ubuzima ushinzwe 
imivurire n’ubuzima rusange, 
Ndayizigiye Jean Marie Vianney, 
ashimangira ko ibikorwa nk’ibi 
bitareba inyubako gusa, ahubwo 
ko ari igikorwa cyo guha agaciro 
ubuzima bw’umubyeyi n’umwana.

Yagize ati: “Si inyubako ziba 
zubatswe gusa; ahubwo ni uguha 
agaciro ubuzima bwiza bw’umu-
byeyi n’ubw’umwana, kuko biri 
mu ntego Leta y’u Rwanda yihaye, 
igamije kugabanya imfu z’abana 
n’ababyeyi.”

Kuri ubu, ababyeyi bagana Ikigo 
Nderabuzima cya Karwasa bavuga 
ko kuba bafite ahantu habuge-
newe ho kubyarira bibaha ituze 
n’icyizere, cyane ko aho hantu 
habafasha kubyarira mu ibanga, 
bafite isuku n’ubufasha bw’aba-
kozi b’ubuzima.

Kuri bo, inzu y’ababyeyi nshya 
si inyubako gusa, ahubwo ni 
igisubizo ku kibazo bari bamaze 
igihe bahura na cyo no kongera 
icyizere mu serivisi z’ubuzima 
bw’umubyeyi n’umwana.

Nyagatare: 
Byinshi ku 
Mudugudu 
watanze 
umusanzu 
wa EjoHeza 
ku kigero 
cya 321%
HITIMANA Servand

U mudugudu wa 
Rutaraka mu Kagari ka 
Rutaraka, Umurenge 

wa Nyagatare ho mu Karere 
ka Nyagatare ukomeje gutan-
gaza abatuye aka Karere 
nyuma y’aho beshereje 
umuhigo wo gutanga 
umusanzu wa EjoHeza ku 
kigero cya 321%.

Aya makuru yatangarijwe 
abahagarariye abaturage mu 
byiciro bitandukanye mu Karere 
ka Nyagatare aho ubuyobozi 
bwashimiraga uyu Mudugudu 
ku budashyikirwa wagaragaje 
mu kwesa uyu muhigo.

Imibare igaragagaza ko uyu 
mwaka bari bafite umuhigo wo 
gutanga amafaranga angana na 
1 100 000 Frw mu kigega cya 
EjoHeza,nyamara baje kuwu-
soza bamaze gutanga agera kuri 
3 544 000 Frw angana na 321%.

Ibi byatumye Imvaho Nshya 
inyarukira mu Mudugudu wa 
Rutaraka maze iganira n’abawu-
tuye ndetse n’ubuyobozi 
buyigaragariza ibanga bakore-
sheje mu kugera kuri iki kigero.

Gatete Jean Bosco uyobora 
uyu Mudugudu yagize ati: 
“Amafaranga twari twariye-
meje gutanga yazamuwe n’uko 
twagiye dukora ubukangur-
ambaga tubona abandi bantu 
batabyumvaga bitabira kwiziga-
mira muri EjoHeza.Ni igikorwa 
twasobanukiwe inyungu yacyo 
aho twumvise ko ubwizigame 
bwacu buzaturengera mu bihe 
biri imbere bityo abantu baby-
itabira ku bwinshi.”

Ndahimana Cyprien avuga ko 
uko abaturage bagenda baso-
banurirwa iyi gahunda bituma 
bizigamira ndetse bakazamura 
n’imisanzu yabo.

AtI: “Mbere inaha mu giturage 
wavugaga kwizigamira muri 
EjoHeza abantu bakibaza aho 
aya mafaranga bazayagarurira 
ntibabyumve. Ariko ubu imyum-
vire yarahindutse kuko tubona 
babidusobanurire ku buryo 
bwimbitse, bakatugaragariza ko 
amafaranga yacu yunguka kandi 
akazatugoboka ku buryo hari 
uba yatangaga nka 3 000 Frw  

BYUKUSENGE Annonciata

I kigo cy’Igihugu 
cy’Ubuzima (RBC) cyatan-
gaje ko Abanyarwanda 

bakwiye kwisuzumisha 
indwara zitandura hakiri 
kare kuko mu Karere ka 
Nyaruguru honyine hapimwe 
abantu 1600, 40% byabo 
basangwamo izo ndwara 
batari babizi.

Abanyarwanda bashishikarijwe 
kurya indyo yuzuye yiganjemo 
imboga n’imbuto, kugira ngo 
birinde indwara z’umutima 
n’izindi ndwara zitandura, 
kuko imirire mibi ari imwe mu 
mpamvu zizitera.

Byagarutsweho ku wa 
Gatandatu ubwo u Rwanda 
rwifatanyaga n’Isi kwizihiza 
Umunsi Mpuzamahanga wo 
kwita ku mutima wizihirijwe 
mu Karere ka Nyaruguru, ufite 
insanganyamatsiko igira iti: 
“Rinda Umutima Wawe.”

Dr. Ntaganda Evariste, 
ushinzwe gukurikirana indwara 
z’umutima mu Kigo cy’Igi-
hugu cyita ku Buzima (RBC), 
avuga ko mu bukangurambaga 
bwakozwe mu Karere ka Nyaru-
guru hapimwe abantu 1600, 
40% muri bo basangwa barwaye 
indwara zitandura batabizi.

Ati: “Zimwe mu mpamvu 
nyamukuru ni ukunywa inzoga 
ku kigero cyo hejuru kandi 
ntibite ku mirire yabo. Aba 
twasanze barwaye bahise batan-
gira gukurikiranwa, harimo 
n’abafite indwara z’umutima 
boherejwe mu bitaro bya Gisiri-
kare i Kanombe no mu bitaro 
byitiriwe Umwami Faysal ngo 
bajye kubagwa.”

Akomeza avuga ko abantu 
basabwa kwita ku mibereho 
n’ubuzima bw’umutima wabo, 
barya indyo yuzuye, kuko izi 
ndwara zitakiri mu bakuze gusa, 

ahubwo zisigaye zifata n’abakiri 
bato.

Ati: “Umubare munini w’abarwayi 
boherezwa kuvurirwa mu bitaro 
by’i Kigali baturuka mu Karere 
ka Nyaruguru, kubera ko Ibitaro 
bya Munini bifite umwihariko 
wo kuvura indwara z’umutima. 
Ibi biri mu byatumye uyu munsi 
mpuzamahanga w’umutima 
wizihirizwa muri aka karere kuko 
kagaragaramo umubare munini 
w’abafite indwara zitandura.”

Ibi birori byahuriranye no gusoza 
ubukangurambaga bwo kwita 
ku buzima bw’umutima bwako-
rewe mu Karere ka Nyaruguru. 
Byabimburiwe na siporo rusange 
yabereye mu Murenge wa Kibeho, 
hanapimwa indwara zitandura 
abitabiriye ibi birori.

Bamwe mu bitabiriye igikorwa 
cyo kwisuzumisha indwara zitan-
dura, babwiye Imvaho Nshya 
ko ubusanzwe batajya bafata 
umwanya wo kujya kwa muganga 
kwisuzumisha.

Uwamariya Beatrice, ufite imyaka 
54 y’amavuko, avuga ko mbere 
yatekerezaga ko indwara zitan-
dura ari iz’abakire.

Ati: “Kera ntabwo twatekerezaga 
ko umukene yarwara igisukari, 
umutima cyangwa umuvuduko 
w’amaraso. Twari tuzi ko zirwara 
abantu bo mu mijyi kubera kurya 
amavuta menshi, ariko mu bukan-
gurambaga bumaze iminsi hano 
iwacu, nasobanukiwe ko imirire 
mibi, kunywa inzoga n’itabi biri 
mu bitera indwara zitandura.”

Yunzemo ati: “Mu bukanguram-
baga nagiye ku kigo nderabuzima 
kuko basuzumiraga ubuntu, 
barampima basanga ndi muzima 
ariko muganga ambwira ko mfite 
ikibazo cy’uko ndya ibiryo bicye 
ngomba kongera ingano y’ibiryo 
kugira ngo izi ndwara zitanyiba-
sira.”

Mugenzi we, Kanani, avuga ko 
bamupimye bagasanga afite 
ikibazo cy’isukari nyinshi mu 
mubiri.

Ati: “Njyewe basanze mfite isukari 
nyinshi, ariko mu busanzwe 
ntabwo nywa icyayi cyangwa 
igikoma. Ariko muganga yambwiye 
ko ari ikibazo cy’inzoga ngomba 
kuzireka cyangwa nkazigabanya. 
Ndi mu bantu bahise batangira 
kuvurwa.”

Umuyobozi w’Akarere ka Nyaru-
guru, Dr. Murwanashyaka 
Emmanuel, avuga ko imibare 
y’abarwaye indwara zitandura 
yagaragaye mu bukangurambaga 
yabasigiye umukoro wo gushyira 
imbaraga mu bukangurambaga 
bwo kurwanya no kwirinda 
indwara zitandura, by’umwihariko 
iz’umutima.

Ati: “Ni ngombwa ko ubuzima 
bwacu tubushyiraho umutima mu 
mibereho yacu twirinda ibidu-
hangayikisha, kunywa inzoga, 
kurya indyo yuzuye kandi tukip-
imisha kuko bidufasha kumenya 
uko duhagaze kugirango umutima 
wacu ugire ubuzima bwiza.”

Indwara zitandura zikomeje kwiy-
ongera

Raporo y’Ikigo cy’Igihugu cy’Ibaru-
rishamibare (NISR) yo mu 2025, 
igaragaza ko indwara zitandura 
zageze kuri 49,5% by’impfu zose 
zigaragara kwa muganga, mu gihe 
indwara zandura zageze kuri 40%.

Iyi mibare yerekana impinduka 
zikomeye ugereranyije n’umwaka 
wa 2019, aho indwara zandura zari 
ku kigero cya 70%, mu gihe izitan-
dura zari kuri 27,9%.

Mu myaka itandatu ishize, indwara 
zitandura zagiye ziyongera, mu 
2020 zari kuri 34,7%, mu 2021 
zigera kuri 41%, mu 2022 zigera 
kuri 45,4%, mu 2023 ziba 46%, mu 
2024 ziba 47.7%, kugeza aho mu 
2025 zageze kuri 49,5%.

Nyagatare: Byinshi ku 
Mudugudu watanze 
umusanzu wa EjoHeza 
ku kigero cya 321%

Abaturage bapimwe umuvuduko w’amaraso n’isukari

IBIKURIKIRA URUP.16

akazamura umusanzu agatanga 5 
000 Frw ku kwezi.”

Mukabazayire Anet yongeraho 
ko mu bindi byatumye bazamura 
umusanzu ari ubwitabire mu 
kuzigamira n’abana babo bakiri 
bato.

Agira ati: “Twumvise neza iyi 
gahunda turayikunda. Hejuru 
y’ubwizigamire nari mfite nong-
eyeho gahunda yo kuzigamira 
abana banjye muri EjoHeza. Ibi 
rero byatumye nongera umusanzu 
uva mu muryango wanjye ujya 
muri EjoHeza.”

Rwakibibi Tom na we ni umuturage 
uvuga kwitabira iyi gahunda ku 
bushake ari kimwe mu byatumye 
bagera aho bari.

obozi bw’Akarere ka Nyagatare 
buvuga ko muri rusange Akarere 
gahagaze neza muri iyi gahunda 
gusa bakifuza ko n’abataragera 
ku rwego rwifuzwa batera 
ikirenge mu cy’uyu Mudugudu wa 
Rutaraka.

Umuyobozi w’Akarere Wungi-
rije Ushinzwe Iterambere 
ry’Ubukungu Matsiko Gonzague 
yagize ati: “Mu nshingano dufite 
nk’ubuyobozi harimo kuba hafi 
y’Abaturage mu kubafasha guso-
banukirwa gahunda za Leta no 
kuzitabira. Ubukangurambaga 
dukora mu gukangurira abaturage 
kwizigamira muri Ejo heza biga-
ragara ko bamaze gusobanukirwa 
impamvu yayo.

Dushima Rutaraka tukanasaba 
ko abandi bakwiye kubareberaho 
bagateganyiriza izabukuru ndetse 

Nyaruguru: 40% by’abapimwe, basanze 
barwaye indwara zitandura batabizi

Abaturage bagaragaza ko basobanukiwe ibyiza bya EjoHeza bayitabira 
badaseta ibirenge

Ati: “Buriya hari gahunda ziza 
zisaba imisanzu ugasanga kuzi-
jyamo ni ugusunika. Iyo bimeze 
gutyo ntibitanga umusaruro kuko 
haba kureba ku jisho bityo ubigu-
saba yareba hirya cyangwa agiye 
mu bindi uwo munsi ntubikore. 
EjoHeza inaha rero si uko bimeze, 
ni gahunda twagiyemo twumva 
impamvu yayo nyuma yo guso-
banurirwa inyungu. Ibi bituma 
umuntu mu byo yinjije agerageza 
kwizigamira umusanzu yumva 
uhagije.”

Uyu Mudugudu urimo ibikorwa 
by’ubuhinzi n’ubworozi. Abakora 
iyi mirimo bahamya ko iyo 
bagize ibyo binjiza biturutse mu 
bikorwa byabo babanza gutanga 
ubwisungane mu kwivuza ndetse 
bakanizigamira muri EjoHeza.

Ni igikorwa bashimirwa n’ubuy-

n’ibyago byaza bitunguranye.”

Muri rusange mu mihigo y’Akarere 
ka Nyagatare kari gafite umwaka 
ushize wa 2025 - 2026, kawesheje 
ku kigero cya 107% aho kari kari-
yemeje kugera ku bwizigame bwa 
406 566 020frw, hakizigamirwa 435 
186 483 Frw.

Umudugudu wa Rutaraka wari ku 
mwanya wa mbere, mu Tugari aka 
mbere kaba Rutaraka, naho mu 
Mirenge ku mwanya wa mbere 
haza Umurenge wa Nyagatare

Uyu mwaka w’ingengo y’imari 
2026 - 2027 biteganyijwe ko 
hazizigamirwa imisanzu ingana 
na 501 552 125 Frw ubu hakaba 
hamaze gutangwa angana na 134 
350 178 Frw bingana na 26.8%.

NGABOYABAHIZI Protais

U mugezi wa Sebeya 
utarubakwaho inkuta 
zikumira amazi, iyo 

imvura nyinshi yagwaga mu 
bice bimwe by’Akarere ka 
Rubavu, abaturage batuye 
hafi y’uwo mugezi bavuga ko 
bahangayikishwaga n’amazi 
ashobora kurenga inkombe, 
gutwara imyaka, gusenya 
inzu no guteza impanuka ku 
bashakaga kuwambuka.

Bamwe mu baturage bavuga ko 
mbere y’ibikorwa byo kubung-
abunga Sebeya, umugezi wari 
warababereye isoko y’ibibazo, 
aho amazi yawo yangizaga 
imitungo ndetse akabangamira 
ingendo n’imibanire y’aba-
turage bari batuye iruhande 
rwawo.

Kuri ubu bavuga ko hari 
impinduka bagenda babona, 
nyuma y’ibikorwa byo kugab-
anya umuvuduko n’ingaruka 
z’amazi, kubaka inkuta 
zirengera umugezi no kunoza 
ibikorwa remezo birimo 
ibiraro.

Nsengiyumva Ladislas, utuye 
mu Murenge wa Nyundo, avuga 
ko Sebeya yajyaga ibatera 
ubwoba cyane cyane mu gihe 
cy’imvura nyinshi.

Yagize ati: “Kubungabunga 
umugezi wa Sebeya byaduhin-
duriye ubuzima biduha 
n’icyizere cyo kubaho. Iyo 
uyu mugezi wuzuraga amazi 
yarasenderaga agasenya 
uturaro tw’ibiti twabaga hano. 
Ariko ubu batwubakiye ikiraro 
kijyanye n’igihe, turambukaho 
neza kandi ubu ni amahoro. 
Dutahira isaha dushakiye 
twizeye ko nta muntu uri 
bugwe mu mazi.”

Mukurizehe Annonciatta avuga 
ko ikibazo cy’amazi ya Sebeya 
kitagarukiraga ku kuban-
gamira ingendo gusa, ahubwo 
ko n’imyaka yahingaga yajyaga 
yangizwa n’amazi, rimwe na 
rimwe akagera no ku nzu.

Yagize ati: “Mbere, Leta itara-
fatira umugezi wa Sebeya 
ibyemezo ngo iwubungabunge 
yubake inkuta zikumira amazi, 
wasangaga amazi yatwangi-
rije imyaka tugahorana inzara 
kandi twarahinze. Hari n’igihe 
inzu zacu zasenywaga n’amazi, 
imvura yagwaga nijoro abantu 
bakagira impungenge zo gupfa. 
Kuri ubu, kuva Sebeya yabung-
abungwa, amazi agakumirwa, 
tubayeho neza cyane.”

Gatarayiha Gilbert na we 
avuga ko Sebeya yigeze kugira 

ingaruka zikomeye ku miturire 
y’abaturage.

Yagize ati: “Sebeya yadusenyeye 
inzu kugeza ubwo twimutse 
tukajya gutura ahandi. Ubu 
aho yanyuze mu gice twari 
dutuyemo ntiwamenya ko 
higeze inzu. Ariko kuri ubu 
ubona ko n’inzu ziri hafi 
y’umugezi abantu babamo 
bafite icyizere ko umutekano 
uhari.”

Nubwo avuga ko hari impin-
duka, Gatarayiha ashimangira 
ko abaturage bagomba guko-
meza kugira uruhare mu 
kwirinda ibiza, kuko ibikorwa 
remezo byonyine bidahagije.

Yagize ati: “Kuba Sebeya yara-
kumiriwe gusesa amazi ku 
baturage n’ibyabo ntibibujije ko 
tugomba kugira amakenga. Mu 
gihe twitegura imvura tugomba 
gusibura imiringoti no gufata 
izindi ngamba zo kurinda inzu 
zacu.”

Ibi bigaragaza ko ku batu-
rage, ikibazo cya Sebeya 
kitari icy’umugezi gusa, 
ahubwo cyari gifitanye isano 

n’umutekano w’abantu, 
imitungo, ubuhinzin’imigen-
deranire.

Kamunutsi Emanuel, utuye mu 
Murenge wa Nyundo, avuga 
ko kubaka ibiraro byatumye 
abaturage bagira uburyo 
bwizewe bwo kwambuka, 
ndetse bikorohereza n’itwarwa 
ry’umusaruro.

Ati: “Ubu dufite ikiraro cyiza 
cyubatse hejuru ku buryo amazi 
atapfa kukirenga cyangwa ngo 
agisenye mu buryo bworoshye. 
Ubu imodoka zinyura hano, 
umusaruro wacu ukagera ku 
isoko twizeye ko nta kibazo.”

Yongeyeho ati: “Ikindi ni uko nta 
murwayi ukirembera hakurya 
y’umugezi ngo abure uko ajya 
kwivuza ku Nyundo. Kubaka 
inkuta zitangira amazi ya 
Sebeya ni ukubaka ejo hazaza 
h’Abanyarwanda, cyane cyane 
twe abo muri Rubavu. Uyu 
mugezi wari warajogoroje.”

Kavamahanga Jean Claude, 
Umukozi ushinzwe ubuhinzi 
mu Murenge wa Nyundo, 
avuga ko mbere ya 2021 Sebeya 

yatezaga imyuzure myinshi 
yangizaga imyaka n’inzu.

Avuga ko gahunda zo kubung-
abunga icyogogo cy’uyu mugezi 
zahujwe n’izindi ngamba 
zo guteza imbere ubuhinzi, 
birimo amaterasi y’indinganire 
no kongera ubumenyi bw’aba-
hinzi.

Yagize ati: “Mbere ya gahunda 
yo gukumira amazi yo muri 
Sebeya nta musaruro wabo-
nekaga kuko yarawutwaraga, 
ariko   amaterasi y’indin-
ganire atarubakwa bijyanye 
no kubungabunga Sebeya 
wasangaga abaturage bahinga 
mu kajagari, bagahinga 
ibigori n’ibishyimbo batazi ko 
bashobora guhinga n’ibirayi 
batabona umusaruro. Aho 
gahunda yo guca amaterasi 
itangiriye, twabigishije guhinga 
ibirayi tunabaha ifumbire.”

Akomeza avuga ko ibyo 
bikorwa byagize uruhare mu 
kongera umusaruro w’aba-
turage no gukoresha neza 
ubutaka.

Yagize ati: “Ubu Nyundo yeza 

imyaka myinshi. Kubung-
abunga Sebeya, kubuza 
amazi gusandara ngo yangize 
imitungo y’abaturage cyangwa 
agire abo ahitana, byatumye 
imibereho yabo ihinduka. 
Turasaba abaturage gukomeza 
kubungabunga ibyagezweho 
no kwita ku nkuta zubatswe ku 
mugezi.”

Umuyobozi w’Akarere ka 
Rubavu, Prosper Mulindwa, 
avuga ko ibikorwa byo kubung-
abunga umugezi wa Sebeya 
n’icyogogo cyawo byagabanyije 
cyane ingaruka z’ibiza byater-
waga n’uyu mugezi.

Avuga ko ibyo bikorwa 
byahujwe no guteza imbere 
ubuhinzi, kubaka ibikorwa 
remezo no kunoza imigendere 
y’abantu n’ibicuruzwa.

Yagize ati: “Kuri iriya misozi 
ikikije Sebeya imvura yarag-
waga igatwara ubutaka ku 
buryo nta nyungu yahabo-
nekaga, ariko haje umushinga 
wa Sebeya hibandwa ku nyungu 
zihuse z’abaturage, babona 
imirima, bahabwa ifumbire 
mu rwego rwo kongera ubuso 
buhingwa. Byatumye n’umu-
saruro wiyongera.

Ni na yo mpamvu muri Nyundo 
imyaka inyuranye, harimo n’ibi-
rayi, yabaye myinshi, ibiciro 
bikomeza kuguma hamwe, 
tugasagurira n’amasoko, kandi 
ubutaka bw’abaturage bugira 
agaciro.”

Ku bijyanye n’imigenderanire, 
avuga ko kubaka ibiraro n’ib-
indi bikorwa remezo byoroheje 
ingendo z’abaturage ndetse 
n’itwarwa ry’umusaruro.

Yagize ati: “Kubakira Sebeya 
inkuta zikumira amazi 
byatumye imigenderanire iba 
nta makemwa, aho hubatswe 
ibiraro byambukirwaho n’aba-
turage kimwe n’ibinyabiziga 
bitwara umusaruro wabo.”

Ubu abaturage bavuga ko 
ibikorwa byo kubungabunga 
Sebeya byatumye batangira 
kureba amazi y’uyu mugezi 
mu buryo butandukanye, kuko 
umutekano wabo n’ibikorwa 
byabo bya buri munsi byarushi-
jeho kuba byiza.

Icyakora, abaturage n’ubuy-
obozi bashimangira ko 
ibyagezweho bisaba guko-
meza kubungabungwa, kuko 
imvura nyinshi ishobora 
kongera gushyira mu kaga ibice 
biri hafi y’imigezi iyo imiyo-
boro y’amazi, inkuta n’ibindi 
bikorwa remezo bidakomeje 
kwitabwaho.

Umushinga wo kubungabunga 
umugezi wa Sebeya n’icyo-
gogo cyawo ukorerwa mu 
Turere twa Rubavu, Nyabihu, 
Rutsiro na Ngororero, ukaba 
warashyizwemo miliyari 22 
z’amafaranga y’u Rwanda 
ku nkunga y’Ambasade y’u 
Buholandi.

Rubavu: Kubungabunga umugezi wa 
Sebeya byahinduye imibereho y’abaturage

Ibiraro byubatswe mu rwego rwo gukumira amazi y’umugezi wa Sebeya byoroheje ubuhahirane n’imigender-
anire

Hatewe imigano ku nkengero z’umugezi wa Sebeya mu rwego rwo kurwanya isuri

MUTETERAZINA Shifah

M u myaka isaga 20 
ishize, u Rwanda 
rwakiriye abahanzi 

mpuzamahanga batandukanye, 
ibitaramo byabo bigasigira 
amateka uruganda rw’imy-
idagaduro bigasiga umunezero 
utazibagirana ku bakunzi 
b’umuziki.

Muri iyi inkuru Imvaho Nshya 
yabateguriye ibihe bitandukanye 
bitazibagirana mu myidagaduro 
nyarwanda mu myaka 20 ishize 
bigatanga ibyishimo ku bakunzi 
b’umuziki w’u Rwanda.

Umuhanzi w’Umunyafurika y’Epfo 
Lucky Dube yaje bwa mbere 
mu Rwanda mu 1996, akorera 
igitaramo cy’ubuntu kuri Stade 
Amahoro cyitabiriwe n’abantu 
bagera ku 25 000, agaruka mu 
2003, nyuma yongera gutaramira 
mu Rwanda yitabiriye FESPAD, 
yabaye tariki 12 Kanama 2006.

Igitaramo cyateguwe na Kigali 
Rotary Club, gifashwa n’ibigo 
by’abikorera, kikaba cyaratangaga 
ubutumwa bw’amahoro n’ubwi-
yunge. Kuba cyarahurije hamwe 
imbaga nk’iyo nyuma y’imyaka 
mike Jenoside yakorewe Abatutsi 
mu 1994 ibaye, cyasize umwi-
hariko mu mateka y’imyidagaduro.

Mu 2006, Kigali yakiriye Wyclef 
Jean, wahoze mu itsinda rya 
Fugees. Igitaramo cye cyate-
guwe na Flash FM, kiba kimwe 
mu bikorwa byagaragaje ko 
abahanzi bakomeye baturuka 
hanze y’Akarere batangiye kuza 
gutaramira mu Rwanda.

Ibihe by’ingenzi byaranze imyidagaduro nyarwanda mu myaka 20

Umuhanzi Lacky Dube

Ku wa 5 Ukuboza 2008, Sean Paul 
yataramiye kuri Stade Amahoro 
mu gitaramo “Turi Kumwe”, cyari 
mu bikorwa byo kumurika serivisi 
za Rwandatel 3G na GSM. Yase-
rukanye na Koffi Olomide, Bebe 
Cool, Kidumu, Rafiki na Miss Jojo, 
igitaramo cyitabirwa n’abantu 
bagera ku 25 000. Umwihariko 
wacyo wabaye ko Sean Paul 
yazamutse ku rubyiniro yambaye 
ibendera ry’u Rwanda.

Ku wa 13 Ukuboza 2008, nyuma 
y’icyumweru kimwe gusa, Shaggy 
yataramiye kuri Stade Amahoro 
mu gitaramo cyo kwizihiza imyaka 
10 ya MTN Rwanda. Yaririmbye 
indirimbo nka Mr. Boombastic na 
It Wasn’t Me, anasoza yunamiye 
Bob Marley. Igitaramo cyabaye 
kimwe mu bikomeye byaranze 
uwo mwaka.

Abakunzi b’umuziki mu Rwanda ntibakwibagirwa uko Shaggy yabanyuze 
mu 2008

Ibitaramo birimo ibya Lucky Dube byaryoheje imyidagaduro nyarwanda 
mu myaka 20 ishize

Peter na Paul bahoze bagize itsinds rya P-Square

Abanyarwanda bataramiwe na Alpha Brondy byiyongera mu bihe bitazi-
bagirana bagize

Mu 2017, Alpha Blondy yari yatan-
gajwe nk’umuhanzi mukuru wa 
KigaliUp Music Festival, iseruki-
ramuco ryashinzwe na Jacques 
“Mighty Popo” Murigande, ariko 
ntiyagera i Kigali.

Nyuma y’umwaka umwe, ku wa 26 
Nyakanga 2018, yaraje aratarama 
muri KigaliUp aherekejwe n’itsinda 
rye Solar System, aririmba indi-
rimbo nka Jerusalem na Brigadier 
Sabari. Kuba yari yarategerejwe 
muri 2017 ntaze, akaza koko mu 
2018, byatumye igitaramo cye 
kiba kimwe mu byibukwa muri iri 
serukiramuco.

Ibi bitaramo bigaragaza uko u 
Rwanda rwagiye rwakira buhoro 
buhoro abahanzi mpuzamahanga, 
kuva kuri Lucky Dube kugeza ku 
bitaramo byakurikiyeho birimo 

ibya P-Square, Sean Kingston, 
Jason Derulo, Lauryn Hill, Stromae 
na Davido.

Kugeza ubu, u Rwanda rumaze 
kuba ubukombe mu kwakira 
inama mpuzamahanga n’ibi-
taramo, aho ibyo bikorwa bimaze 
kugira uruhare mu kuzamura 
ubukungu bw’Igihugu.

Imibare y’Urwego rw’Igihugu 

rw’Iterambere yerekena ko mu 
2025, mu rwego rw’ubukera-
rugendo bushingiye ku nama, 
imurikabikorwa n’ibindi bikorwa 
mpuzamahanga (MICE) byin-
jirije u Rwanda miliyoni 94,7 
z’amadolariya Amerika, mu gihe 
rwakiriye inama n’ibikorwa 
mpuzamahanga 165, byitabirwa 
n’abagera ku 61 000.

SOMA IMVAHO NSHYA, IGUHE AMAKURU  AGEZWEHO BURI MUNSI WWW.IMVAHONSHYA.CO.RW

23IMVAHO NSHYA N0. E-75        TARIKI 29 NZERI - 5 UKWAKIRA 2026

Ikipe y’Igihugu y’u Rwanda ‘Amavubi’ yatsinze iya Cape-Vert ibitego 2-1

Amavubi yatsindiye Cap-Vert iwayo 
mu guhatanira kujya muri CAN 2027

SIPORO

SHEMA Ivan

I kipe y’Igihugu y’u Rwanda 
‘Amavubi’ yatsinze iya Cape-
Vert ibitego 2-1 mu mukino 

w’umunsi wa kabiri wo mu Itsinda 
K ryo gushaka itike y’Igikombe cya 
Afurika cya 2027 (CAN 2027), yuzuza 
amanota atandatu kuri atandatu.

Uyu mukino wabereye kuri Estádio 
Nacional de Cabo Verde ku mugoroba 
wo ku itariki ya 29 Nzeri 2026.

Shema wari perezida wa FERWAFA yeguye

Umutoza w’u Rwanda, Stephen 
Constantine, yari yakoze impinduka 
imwe, Mugisha Gilbert asimbura 
Kwizera Jojea mu bakinnyi 11 babanje 
mu kibuga.

Cap-Vert yari imbere y’abafana 
bayo niyo yatangiye neza umukino 
ikinira cyane mu rubuga rw’Amavubi 
yakinaga yugarira.

Uburyo bwa mbere Amavubi yaremye 
bwari ubwo ku munota wa 15 ubwo 
Leroy Jacques Mickels yakinanaga 

na Niyomugabo Claude wahinduye 
umupira wabisikanye na Vozinha Dias 
wari usohotse, ariko hakabura mugenzi 
wabo uwukina.

Nyuma y’iminota irindwi, Leroy 
Jacques Mickels yahinduye umupira 
mwiza mu rubuga rw’amahina ashaka 
mukuru we, Joy-Lance Mickels, ariko 
ntiyawugeraho.

Ku munota wa 32, Cap-Vert yahawe 
coup-franc itishimiwe n’abakinnyi 
b’Amavubi, itewe na Sidny Cabral ikur-

waho na Mutsinzi Ange n’umutwe.

Byasabye gutegereza ku munota wa 
40 kugira ngo Cape-Vert ifungure 
amazamu ku gitego cyatsinzwe Ku 
Gilson Tavares ku mupira mwiza 
yahawe na kapiteni Rayan Mendes 
ari mu rubuga rw’amahina ahita 
awushyira mu izamu.

Nyuma yo gutsindwa igitego Amavubi 
yiminjiriyemo agafu asatira cyane 
izamu rya Cap-Vert bidatinze ku 
munota wa 45+2 Niyomugabo Claude 
yatsinze igitego cyo kwishyura ku ishoti 
rikomeye yatereye hanze y’uburuga 
rw’amahina, umupira uruhukira mu 
izamu. Igice cya mbere cyarangiye 
amakipe yombi anganya igitego 1-1.

Mu igice cya kabiri, Amavubi yatan-

giranye impinduka Iradukunda Elie 
Tatou asimbura Biramahire Abbedy. Izi 
mpinduka zahise zitanga umusururo 
kuku munota wa 52 Iradukunda Elie 
Tatou yatsinze igitego cya kabiri ku 
mupira wahinduwe na Joy Lance 
Mickels.

Ku munota wa 69, Umutoza w’Am-
avubi Stephen Constantine yongeye 
gukora izindi mpinduka Kwizera Jojea 
na Noam Emeran basimbura Mugisha 
Gilbert na Leroy-Jacques Mickels.

Mu minota 70, Cap-Vert yasatiriye 
bikomeye ishaka igitego cyo kwishyura 
mu minota yari isigaye mu gice cya 
kabiri, ariko umukino urangira itab-
igezeho. Umukino warangiye Amavubi 
y’u Rwanda yatsinze Cape-Vert ibitego 
2-1, yuzaza amanota atandatu kuri 
atandatu.

Mugisha Bonheur wabonye ikarita 
y’umuhondo muri uyu mukino wa 
Cap-Vert, yakurikiye indi yabonye mu 
mukino wa Cap-Vert, azasiba umukino 
uzakurikiraho.

Shema Fabrice wayoboraga FERWAFA yeguye
SHEMA Ivan

Shema Ngoga Fabrice wari 
umaze umwaka ari Perezida 
w’Ishyirahamwe ry’Umupira 

w’Amaguru mu Rwanda (FERWAFA) 
yatangaje ko yeguye kubera ikibazo 
cy’ubunyangamugayo cyagaragaye 
ku giti cye. Ibaruwa y’ubwegure bwa 
Shema Fabrice yayishyikirije aban-
yamuryango ku wa kabiri, tariki ya 
29 Nzeri 2026.

Yagize ati: “Natanze ubwegure bwanjye 
ku mwanya wa Perezida w’Ishyira-
hamwe rya Ruhago mu Rwanda, 
bukurikizwa muri ako kanya. Ni icye-
mezo cyafashwe mu bunyangamugayo 
bufite aho buhuriye n’imyitwarire 
yanjye bwite.”

Yakomeje ati: “Ndizera ko guhagarika 
aka kazi ari cyo gikorwa cy’ingezi mu 
kurinda ubusugire bw’ishyirahamwe, 
kugumana icyizere abantu barifitiye no 
kwemera ko ibikorwa bindi bikomeza 
mu bwisanzure nta cyangiritse.”

Shema Fabrice yongeyeho ko nyuma 
y’ubwegure yifurije umupira w’ama-
guru w’u Rwanda kugira ubuyobozi 
bukorera mu mucyo, kandi yemera 
gukora ihererekanyabubasha kugira 
ngo akazi gakomeze gakorwe neza.

Yashimiye Inteko Rusange ya FERWAFA 
ari na yo yamutoye, Komite Nyobozi 
bakoranaga n’abandi bayobozi b’uru 
rwego, abafatanyabikorwa, Ikipe 
y’Igihugu, abafana n’abandi bose 
bamugiriye icyizere.

Iki cyemezo cyo kuva mu nshingano 
kwa Shema Fabrice kije nyuma y’uk-
wezi yari amaze mu manza zirebana 
n’indi mirimo akora hanze y’umupira 
w’amaguru aho ku wa 22 Nzeri 2026 
Urukiko rw’Ibanze rwa Nyarungenge 
rwamukatiye igihano cy’amezi atan-
datu asubitse kubera ibyaha yari 
akurikiranyweho byo gutanga sheki 
zitazigamiye no kwihesha ikintu 
cy’undi hakoreshejwe uburiganya 
n’ihazabu ya miliyoni 3 Frw.

Mu mategeko ngengamikorere ya 
FERWAFA ndetse no mu bisabwa 
abiyamamariza kuyobora uru rwego, 
hagaragazwa ko uri mu mwanya wo 
kuyobora iri Shyirahamwe agomba 

“kuba atarigeze ahamwa n’icyaha 
agafungwa birenze amezi atandatu.” 
Igihano yakatiwe gituma atakaza 
ubunyangamugayo.

Mu mwaka yari amaze ari Perezida 
wa FERWAFA Shema yari yarakira-
nywe yombi n’abakunzi b’umupira 
w’amaguru, kuko intego ye ya mbere 
yari ugushakira amikoro amakipe no 
kuyafasha kwibeshaho. Ku ikubitiro 
agira uruhare mu kuzamura amafaraga 
ahabwa amakipe yitwaye neza.

Uyu mugabo kandi yagize uruhare mu 
gushaka abakinnyi beza bakina mu 
mahanga bafasha Ikipe y’Igihugu y’u 
Rwanda ’Amavubi. Ikipe yegukanye 
Igikombe cya Shampiyona y’Icyiciro 
cya Mbere mu bagabo yahawe mili-
yoni 80 Frw, hanahembwa amakipe 
umunani, aho iya munani yacyuye 
miliyoni 10 Frw.

Muri rusange miliyoni 484 Frw yagiye 
mu bihembo mu mwaka we wa mbere 
ayobora iri shyirahamwe rya ruhago 
mu Rwanda. Kugeza ubu FERWAFA 
iyobowe na Me. Claudine Gasarabwe 
nka perezida w’agateganyo, akaba yari 
asanzwe ari visi perezida wa mbere 
ushinzwe imari n’ubutegetsi.

Umutoza Stephen Constantine yafashije Amavubi gutsinda imikino ibiri 
yikurikiranya bwa mbere gushaka itike ya CAN 2027

Calvin Hemery yegukanye icyumweru 
cya mbere cya ’Rwanda Open M25’

Abakinnyi bahize abandi mu cyumweru  cya mbere bashimiwe

adatakaje iseti n’imwe.

Intsinzi ya Hemery i Kigali yongeye 
gushimangira ubunararibonye 
bw’uyu mukinnyi w’imyaka 31, 
umaze igihe mu marushanwa 
mpuzamahanga.

Ku rutonde rwa ATP rwashyizwe 
hanze ku wa 21 Nzeri 2026, Hemery 
yari ku mwanya wa 321 ku Isi mu 
gihe urwego rwo hejuru yigeze 
kugeraho ari umwanya wa 116, 
yagezeho ku wa 30 Mata 2018.

Ni ku nshuro ya mbere Calvin 
Hemery yegukanye Rwanda Open 
mu mwaka we wa mbere ayitabira. 
Kwegukana iri rushanwa byatumye 
ahabwa amadolari ya Amerika 3 
600 (agera kuri miliyoni 4,7 Frw) 

SHEMA Ivan 

U mufaransa Calvin Hemery 
yegukanye icyumweru 
cya mbere cy’Irushanwa 

rya Tennis “Rwanda Open M25” 

Abanyamerika Axel Nefve na Noah Schachter begukanye irushanwa mu bakina ari babiri

atsinze Umunya-Zimbabwe 
Benjamin Lock amaseti 2-0 (6-3, 
6-3) ku Cyumweru, tariki ya 4 
Ukwakira 2026.

Uyu mukino wa nyuma wabereye 

ku bibuga bya Tennis biri muri IPRC 
Kigali, ahakinirwaga iki cyumweru 
cya mbere kuva ku wa 28 Nzeri 
aho ryahuje abakinnyi 32 babigize 
umwuga. Ritangira ryarimo Aban-
yarwanda babiri, Ishimwe Claude 

Byari ibyishimo kuri Calvin Hemery ubwo yari amaze gutsinda umukino

na Niyigena Étienne, ariko bombi 
basezerewe mu ijonjora rya mbere.

Muri ½ cy’irangiza, Umufaransa 
Calvin Hemery yari yasezereye 
mwenewabo Florent Bax atsinze 
amaseti 2-0 (6-4, 6-4) mu gihe 
Benjamin Lock ukomoka muri 
Zimbabwe yatsinze Umuholandi 
Max Houkes amaseti 2-1 (7-10, 3-6, 
6-2)

Hemery yinjiye muri uyu mukino 

n’amanota 25.

Mu bakina ari babiri, iri rushanwa 
ryegukanywe n’Abanyamerika Axel 
Nefue na Noah Schachter batsinze 
Umurundi Allan Gatoto n’Umun-
ya-Kenya Kael Shalin Shah amaseti 
2-0 (6-3, 6-2).

Icyumweru cya kabiri cy’iri 
rushanwa kizakinwa kuva ku wa 
Mbere, tariki ya 5 kugeza ku Cyum-
weru, tariki ya 11 Ukwakira 2026.

ari we uhanzwe amaso cyane, 
bitewe n’ubunararibonye afite 
mu marushanwa mpuzamahanga 
ndetse n’urugendo rwiza yari yagize 
kuva Rwanda Open M25 itangiye.

Mu mukino wa nyuma, uyu 
Mufaransa yatangiye ari hejuru ya 
Benjamin Lock, amushyiraho igitutu 
kuva mu ntangiriro. Yegukanye iseti 
ya mbere ku manota 6-3, akomeza 
kwitwara neza no mu ya kabiri na yo 
ayitsinda 6-3, ahita asoza umukino 


